
ASO TOFI, 18 IUNI 2015 
 

  Na tauaofia le Fono Aoao Faitulafono i le itula e 9:00 i le taeao e tusa ai 
ma le Polokalame o Fonotaga a le Palemene 2014/2015. 
 
Tatalo. 
 
 

MALELEGA MAI LE AO O LE MALO 
 

  Na fofogaina e le Fofoga Fetalai le Malelega mai Lana Afioga Mamalu, O 
Le Ao o le Malo. 
 
 
"TUSI mo: 
 
Le Fofoga Fetalai: 
 
E tusa ai ma le Mataupu 59 o le Faavae o le Malo Tutoatasi o Samoa faapea 
Tulafono Tumau 95 a le Palemene ua tuuina atu nei le maliega i le Fono 
Aoao Faitulafono e iloiloina ai Tulafono Tau Faaofi ua faaalia i inei: 

 
1. Tulafono Tau Faaofi o le Ofisa e Faafoeina Moliaga Tau Solitulafono 

2015. 
2. Tulafono Tau Faaofi o Teuteuga o le Tulafono o Faasalalauga 2015. 
3. Tulafono Tau Faaofi o Teuteuga o le Tulafono o Fono a Nuu 2015. 

 
TUUINA ATU i lou nei Lima i lenei Aso Lulu, 17 o Iuni i le tausaga 2015. 
 
 
 
(Sainia):  Tui Atua Tupua Tamasese Efi 

 O LE AO O LE MALO." 
 
 

TUUINA ATU O PEPA 
 

  Na tolaulauina e le Failautusi Pepa ua tuuina atu e tusa ai ma le T.T.48. 
 
1. P.P. 2015/2016 Nu. 19, Lipoti Faaletausaga a le Matagaluega o 

Pisinisi, Alamanuia ma Leipa 2013/2014. 
2. P.P. 2015/2016 Nu. 20, Tali Atu a le Malo i le P.P. 2014/2015 Nu. 

133, Lipoti a le Komiti o Galuega, Felauaiga ma Siosiomaga i le P.P. 
2014/2015 Nu. 16, Lipoti Faaletausaga a le Pulega o Malae Vaalele 
mo le Tausaga 2012. 

Tuuina atu o Lipoti a Komiti Filifilia 
 
3. P.P. 2015/2016 Nu. 21, Lipoti Faaletausaga a le Faalapotopotoga 

Inisiua tau Soifua a Samoa mo le Tausaga 2014. 
4. P.P. 2015/2015 Nu. 22, Lipoti Faaletausaga a le Ofisa o le Fono 

Aoao Faitulafono 2008-2014. 
 
 

TUUINA ATU O LIPOTI A KOMITI FILIFILIA 
 

  Na tolaulauina e le Failautusi Lipoti a Komiti Filifilia ua faataatia i luga o 
le Laulau a Fono e tusa ai ma T.T.51(5). 
 
1. P.P. 2015/2016 Nu. 23, Lipoti a le Komiti o Tupe Maua ma Tupe 

Totogi i le Tala Faatatau o Tupe Faaopoopo (Nu. 2) o Tupe Maua ma 
Tupe Totogi a le Malo o Samoa mo le Tausaga faaiuina aso 30 Iuni 
2015. 

2. P.P. 2015/2016 Nu. 24, Lipoti a le Komiti o Tupe Maua ma Tupe 
Totogi i le Tala Faatatau Autu o Tupe Maua ma Tupe Totogi a le 
Malo o Samoa mo le Tausaga faaiuina aso 30 Iuni 2016. 

 
 

SAUNOAGA FAAFEILOAI A LE FOFOGA FETALAI 
 

  FOFOGA FETALAI:  Ia e manatu o le a ee paia i fata ma faaee i lumafale 
pei o sausaugata o le tatou aso, aua o le sa tele o le Maota Fono o Samoa o 
lea o le a sii ma folau i lenei taeao fou, o le sa foi ua maea ona paelago e leai 
se tasi na te toe alealeina, aua o paia e tu faatulauniu ma aneanea. E talitonu 
foi e ui ina loloto le moana ia ae ua taotoga-iasa paia tulaga o paia ma 
mamalu masani o le tatou Maota i lenei taeao. 
  O le a avea ia lenei avanoa ou te ofo alofa atu ma ou faatalofa atu i tulaga 
aloaia i le paia ma le mamalu maualuga o le tatou Fonousu le mamalu o le 
Palemene i ona mamalu e masani ai, i le paia o lau Afioga i le Taitai o le 
Malo ma lau Kapeneta, ia lau Afioga i le Taitai o le Itu Agai ma sui usufono 
mamalu o le tatou Palemene i lenei taeao. E lagona le agaga o le loto 
maualalo ma le faafetai pea i le Atua, ona o Lona alofa ma Lona agalelei ua 
tatou fesilafai ai foi i lenei taeao fou o le taeao na lupe, o lenei aso, ua tatou 
toe potopoto faatasi ai mo le faaauauina o tatou galuega, ia i le Atua pea le 
viiga le faamanu ma le faaneetaga, ona o Lona alofa ma Lona agalelei ua 
mafai ona tatou aofaga potopoto i lenei taeao. Malo le faamalolosi mai, malo 
le onosai, faamalo le galulue. E talitonu, o taimi lava e vasai ai tatou 
Fonotaga a le Palemene, ia o lo o faapena lava ona faagasolosolo galuega a le 
tatou Malo i le ao ma le po. E faapena foi sui usufono i galuega Faapalemene 
i totonu o le tatou lotoa i Tiafau, ia faafetai i le Atua o lo o maua pea lo outou 
malosi e faaauau ai lo tatou valaauina. 

Tulafono Tau Faaofi o le Faatautauina o Tupe Faaopoopo (Nu.2) 
2014/2015 ma le Tulafono Tau Faaofi o le Faatatauina o Tupe 2015/2016 

– felafolafoaiga i luga o le faitauga faalua 
 
  E le faagaloina foi le tapuaiga a Samoa i ona tulaga faalupe, Samoa le 
atunuu, ia o outou lava o le poutu e faalagolago i ai pou lalo. O le auga ma le 
faamoemoe o lenei Maota, ia e matou te manatu tele atu i lau tapuaiga, e leai 
se faiva e aunoa ma se maumau, aua o faiva e tapuaia, e ae ma le manuia e i 
ai lenei taeao fou. 
  Le paia maualuga aua Tama ma o latou Aiga, o Aiga foi ma Tama, le Usoga 
a Tumua ma Pule, Ituau ma Alataua, Aiga i le Tai ma le Vaa o Fonoti, ia 
faamalo le tatalo, faamalo le tapuai i Auauna a le Atua i so o se fata 
faitaulaga. O lo o faafofoga tapuai mai foi o tatou uso i le motu i Sasae i le 
Kovana Sili ma le Lutena Kovana, ia o paia ia o Samoa i le lauti na laulelei 
aua Sua ma le Vaifanua, Fofo ma Aitulagi, Saole ma Saleaaumua ma le 
Launiu na Saelua, Tama a le Manuatele ma Tootoo o le Faleula ma le Laau 
na Amotasi. 
  E faafetai ai i le alofa o le Atua ua tatou feiloai i lenei taeao fou, o le a tatou 
alo i le tatou galuega e masani ai. Ia alo maia le paia ma le mamalu o le tatou 
Maota, e talitonu lava le faamoemoe ia tatou maua lava le Agaga o le Atua e 
limataitaiina ai le tatou galuega i lenei aso, ia ulimasao mea uma. 
  E avea foi lenei avanoa ou te momoli atu ai aloaia le faamaisega ona o le 
valaau paia a le Atua i se tasi o faletua, le Afioga i le sui usufono le Afioga ia 
Tufuga Gafoaleata Faitua, ia e fai lou leo e fai ma fofoga taumomoli o lenei 
Palemene, e matou te asuasu atu ai vaimalu i puega ma momoli atu le 
faamaisega i le Afioga i le sui usufono aemaise o le aigaalii ona o le valaau 
paia a le Atua. E matou te talitonu o lo o soifua le Atua o lo o silafia mea uma 
mo tatou, ma le tatou faasinomaga aemaise le sauniga ua uma ona Ia saunia le 
mea tatou te agai i ai mo le ola e faavavau. E faamaise atu e fai lou leo e fai 
ma sui o le Palemene ona o le tuua o le malo i le faletua aemaise foi o le 
tapuaiga a le itumalo i Tootooau o Matia Matia Ituau aua le paia o le itumalo 
i Tapaau ma Aiga, ia te oe le Pule i Aiga ma Salafai, ia faamaise le Atua. O 
lenei taeao o le a tatou alo i le tatou galuega e pei ona masani ai ona o le 
lauiliuina o le faaauauina o le tatou galuega o le tatou Tala o le Tupe. 
  Ua i ai le faamoemoe o le a tauaveina faatasi felafolafoaiga o le faitauga 
faalua o le Tulafono Tau Faaofi o le Faatatauina o Tupe Faaopoopo (Nu. 2) 
2014/2015 ma le Tulafono Tau Faaofi o le Faatatauina o Tupe 2015/2016. 
  Ma ou te valaauina Tulafono Tau Faaofi e pei ona faatulagaina i le Pepa o 
Galuega. 
 
 

TULAFONO TAU FAAOFI O LE FAATATAUINA O TUPE 
FAAOPOOPO (NU. 2) 2014/2015 MA LE TULAFONO TAU FAAOFI O 

LE FAATATAUINA O TUPE 2015/2016 - felafolafoaiga i luga o le 
faitauga faalua 

 
  FOFOGA FETALAI:  E tusa ai ma le Tulafono Tumau 132 o le a faaauau 
felafolafoaiga i Tulafono Tau Faaofi nei e lua e pei ona valaauina. 



65 

18 IUNI 2015 
 

Tulafono Tau Faaofi o le Faatautauina o Tupe Faaopoopo (Nu.2) 
2014/2015 ma le Tulafono Tau Faaofi o le Faatatauina o Tupe 2015/2016 

– felafolafoaiga i luga o le faitauga faalua 
 
  E tatau ona saunoa sa'o lava i Tulaga tau Tupe ma le Tamaoaiga o Samoa 
faapea Faiga Faavae tau Tupe a le Malo. Ia e talitonu o lea ua tatou taunuu 
mai i tulaga masani o taimi faapenei o lauga faalauaitele e ala i le tatou Tala o 
le Tupe. E avatu pea le avanoa i tulaga masani i le paia ma le mamalu o le 
tatou Maota, e maitauina foi o lenei Tala o le Tupe, e le o se Tala o le Tupe e 
tele ia ua maea foi ona tolaulauina e le Taitai o le Malo i le lua vaiaso talu ai, 
o le tatalo a le Fofoga Fetalai, ia e auau manatu i le tatou taimi. O le a ou 
fuafuaina foi tulaga o saunoaga ma tuleiga, ina ia ogatasi ma tulaga o mea tau 
tupe o faiga faavae a lo tatou Malo, ia ae faapena foi ona maua pea ni 
saunoaga aua le itumalo o lo o faafofoga mai, a faafofoga mai lava le itumalo 
i le saunoaga a le sui usufono o lea foi ua tatou tulalata i le vaivaa o le tulaga 
o faiga filifiliga, ia o le auga lena, a o mea tau tupe, ia ua uma ona tapena e le 
Malo, le Palemia ma le Kapeneta ia ma le Ofisa o le Tupe. 
  O le fautuaga lea e tuuina atu e le Fofoga Fetalai, ae ua avanoa le Maota mo 
se tasi o sui usufono e saunoa muamua i le tatou Fono i lenei taeao. 
  Ia le sui usufono mamalu mo Faasaleleaga Nu. 2, ia tulai mai le sui usufono 
mamalu. 
 
  Susuga PAPALII LIO FAAVAIVAIOMANU TAEU MASIPAU 
(Faasaleleaga Nu. 2):  Faafetai lau Afioga i le Fofoga Fetalai..... 
 
  FOFOGA FETALAI:  Ia o le a avatu ia le avanoa leaga o lea sa muamua 
tulai mai, le sui usufono mo Aana Alofi Nu. 3. Tulai mai le sui usufono 
mamalu mo Aana Alofi Nu. 3. 
 
  Afioga Toeolesulusulu Cedric Pose Salesa Schuster (Aana Alofi Nu. 3):  
Faafetai lau Afioga i le Fofoga Fetalai mo le avanoa. E faatalofa atu foi i lau 
Afioga aemaise le mamalu o le Fonousu a Samoa i lenei taeao. 
  Lau Afioga i le Fofoga Fetalai e le o le lauga faalauaitele a o se tuualalo. 
Lau Afioga i le Fofoga Fetalai ona ua maua i kopi sa tuuina mai o le tatou 
Tala o le Tupe, e feoloolo ni nai vaega e le o mafai ona oo i ai le suesuega 
ona e le gata ina sese fuainumera e tuuina mai, e i ai itulau o le Tala o le Tupe 
e le o i ai ni faaupuga. O le atugaluga lau Afioga i le Fofoga Fetalai, ona e le 
o mafai ona atoatoa suesuega ma le faatinoina foi o le tiute, ona o lo o i ai..... 
 
  FOFOGA FETALAI:  O lea ua maua le finagalo o le sui usufono mo Aana 
Alofi Nu. 3. Ou te talitonu o le a tatou agai pea leaga o saunoaga o saunoaga 
faalauaitele, o le faamalamalamaga foi a le Malo lea na tuuina atu, o le 
faamalamalamaga o le tulaga faalauaitele. Ae a tatou agai i le faasaosaoina i 
Mea Taitasi i le iloiloina auiliili, ia ona tatou agai loa lea e faamanino ma 
faasao. 

Tulafono Tau Faaofi o le Faatautauina o Tupe Faaopoopo (Nu.2) 
2014/2015 ma le Tulafono Tau Faaofi o le Faatatauina o Tupe 2015/2016 

– felafolafoaiga i luga o le faitauga faalua 
 
  Afioga Toeolesulusulu Cedric Pose Salesa Schuster:  Faafetai lau Afioga 
i le Fofoga Fetalai, e leai, e usitai lava i le faatonuga a lau Afioga, ae o le 
vaega e avatu ai se tuualalo ona e le o mafai ona maua mai lava..... 
 
  FOFOGA FETALAI:  Ia o lea ua maua lou finagalo, se i tulai mai lau 
Afioga i le Palemia. 
 
  Susuga Hon Tuilaepa Fatialofa Auelua Lupesoliai Aiono Neioti Sailele 
Malielegaoi (Palemia):  Lau Afioga i le Fofoga Fetalai, o le ala foi lena e 
ave ai le tatou Tala o le Tupe i o i le Komiti latou te suesueina, e i ai lava ia 
mea faapena e misimisi i le mea o le taimi foi lele e omiomi ai ia tatou 
fuainumera. Ua iloa foi o aso nei ua le o toe tusilima ni mea, ae e tumatuma e 
limatusi, e i ai lava la le isi taimi e pei e umi atu le mea o le atigilima, a, ona 
alu atu lea sese i le isi mea omiomi, ia ona sau ai lea o le mea faapena ua ese 
le mea lea e sau. Ae o le ala foi lena o le komiti e mataalia, e avatu la ona 
latou toe tilotilo lea i ai, a i ai se mea e misi ia ona toe faasaosao lea e latou, o 
mea lava na e tutupu i lo tatou olaga. Ae i ai le matou fono na fai i le tausaga 
e 1987, ia e lelei mea na, ae aumai le Tulafono e toeitiiti pei o le fale nei le 
mafiafia, ae afa lelei lava e leai se upu e tasi o i ai, o mea foi faapena, o lea 
foi na ave toe faasaosao mai. 
  Lau Afioga i le Fofoga Fetalai e le fou mea ia, aemaise o lea ua tatou i ai i le 
Age of Technology, a, a alu loa le mea ae pe le eletise pe oso i luga le....oso i 
luga, oso i lalo, oso i luga oso i lalo, ia ona faapena foi lea o amio a masini. O 
le ala lena e faapea mai ai le tala, po o a nei masini e fai mai e papalagi, e leai 
lava se faapea e selau pasene, na o le tasi lava le mea e selau pasene, o le 
masini na fai e le Atua, o le faiai. 
  Lau Afioga i le Fofoga Fetalai, ia o le faamalamalamaga lena. 
 
  Afioga Toeolesulusulu Cedric Pose Salesa Schuster:  Lau Afioga i le 
Fofoga Fetalai, na o sina faamanatu lava faamolemole. 
 
  FOFOGA FETALAI:  Se i tuu atu muamua la le avanoa i le Taitaifono, 
tulai mai le Taitaifono. 
 
  Susuga Hon Papaliitele Niko Lee Hang (Taitaifono o le Komiti o Tupe 
Maua ma Tupe Totogi):  E faafetai i lau Afioga mo le avanoa. E faasaoina 
le finagalo o le sui usufono mamalu. Ona o le feeseeseaiga o mea ia i le Tala 
o le Tupe i le faa-Peretania ma le faa-Samoa ia ma fuainumera, ua uma ona 
matauina ma sailiili e le Komiti ma o la ua ave ia le faasaoga e toe faasao mai 
e le Matagaluega o le Palemene. Ma lou faaaloalo lava. 
 
  Afioga Toeolesulusulu Cedric Pose Salesa Schuster:  Lau Afioga i le 
Fofoga Fetalai..... 

Tulafono Tau Faaofi o le Faatautauina o Tupe Faaopoopo (Nu.2) 
2014/2015 ma le Tulafono Tau Faaofi o le Faatatauina o Tupe 2015/2016 

– felafolafoaiga i luga o le faitauga faalua 
 
  FOFOGA FETALAI:  Malie le sui usufono, se i avatu le avanoa i le 
Afioga i le Palemia. 
 
  Susuga Hon Tuilaepa Fatialofa Auelua Lupesoliai Aiono Neioti Sailele 
Malielegaoi:  Ia o lea la ua faasao mai e le Taitaifono, o le mea lena na ou 
tofia ai le Taitaifono lea e Taitaifono, o le isi mea sa Minisita o Tupe e 
matua....pei o le alu o le vaa e skip le saosaoa o le mafaufau. 
  Lau Afioga i le Fofoga Fetalai, ia o lea la ua faasao atu e maumau fua le 
taimi, ae omai e fai a outou lauga ua leva ona matou faatalitali. 
 
  Tofa Aveau Tuala Lepale Niko Palamo (Faleata Sasae):  Ia lau Afioga i 
le Fofoga Fetalai mo se avanoa faamolemole. 
 
  FOFOGA FETALAI:  Ia tulai maia lau Afioga i le sui usufono mo Faleata 
Sasae. 
 
  Tofa Aveau Tuala Lepale Niko Palamo:  O le mataupu lea pei ona 
faatuina e le Afioga i le sui usufono mo Aana Alofi Nu.3, e le o se tamai sese, 
e $400miliona le mea lea e i ai. O le uiga o lau faamatalaga faamolemole 
lava, o lea foi ua saunoa le Taitaifono i le kopi papalagi, e leai ni matou kopi 
papalagi ua tufaina mai, na o le kopi Samoa lava lea na tufa mai o le Tala o le 
Tupe. E oo mai lava i le taimi lenei o lea e fesili atu i le kopi papalagi e leai 
se mea. Ae a tagai lau Afioga i le Tala o le Tupe, e itulau atoa e sese. 
 
  FOFOGA FETALAI:  O lea ua maua atu lou finagalo Aveau. O lea foi ua 
saunoa manino le Afioga i le Taitaifono o le Komiti. 
 
  Susuga Hon Tuilaepa Fatialofa Auelua Lupesoliai Aiono Neioti Sailele 
Malielegaoi:   Lau Afioga i le Fofoga Fetalai, o au na ou faasaoina, o le ala 
lena ou te le soona tu ai i se mea. O au na ou faasaoina le isi Tulafono na 
aumai i totonu o le Palemene lenei, masalo e latalata atu i le 100 parakalafa e 
misi atoa. A o le mea ou te fiafia ai, na o le itulau e tasi lea e tau faasao, ae a 
outou faafogafoga mai toeitiiti oo i le 100 itulau na ou faasaoina. Lau Afioga 
i le Fofoga Fetalai, se e i ai lava le mea foi lele, e fai ma tau vaai mai foi 
mulimai ia muamai.  
 
  FOFOGA FETALAI:  Ou te manatu malie lau Afioga i le Sui Taitai, ou te 
manatu o lea ua manino le tatou mataupu, o lea ua saunoa manino le 
Taitaifono, o lea ua faamanino lea tulaga, ona ua i ai foi le mea sa maitau e 
nisi o sui usufono, o lea ua saunoa le Taitaifono ua toe faafoi i le Ofisa o le 
Tupe, faasaosao manino, e pei o lau tala na fai atu, e le taua le mea lea na 
tatou tolaulauina, na o le faasaoina ma le aumaiga o le Tulafono lea ua tatou 
agai i ai.  

Tulafono Tau Faaofi o le Faatautauina o Tupe Faaopoopo (Nu.2) 
2014/2015 ma le Tulafono Tau Faaofi o le Faatatauina o Tupe 2015/2016 

– felafolafoaiga i luga o le faitauga faalua 
 
  O a la ni mea na i ai, ua tea na atuvasa, a o lea ua tatou agai mai o le a tatou 
lauiliu ma iloiloina ma malamalama, ae faafetai Toeolesulusulu i lou maitau. 
 
  Afioga Toeolesulusulu Cedric Pose Salesa Schuster:  Lau Afioga i le 
Fofoga Fetalai, na o se talosaga vaivai lava i lau Afioga i le Taitaifono, ona sa 
ou faaalia vaega o lo o fia faasaoina. O le tuualalo pe mafai ona faaoo mai ina 
ia mafai ona maua le avanoa e matou e auiliili ai, ona o le taimi nei, o lea ua 
faaleo ae le i oo mai, ae ia mafai la i le tulaga lea ina ia fuafua i ai se tuualalo 
po o se lauga i le Tala o le Tupe, ona e moni le saunoaga a le Palemia, ae 
faigata ona o lea e misi atoa le vaega lea. E i ai foi nisi o vaega o lea e faailoa 
mai e le Komiti, ae i ai foi nisi o vaega o lea e maitauina e le i maua e le 
Komiti. E manaomia ai la e le gata o le kopi faapapalagi o le Budget aemaise 
foi o le faasaoga o lea ua maua.  
 
  FOFOGA FETALAI:  Ua maua atu le sui usufono, o lea ua saunoa manino 
le Afioga i le Taitaifono, ma e i ai se taimi ona tuuina atu lea i se taimi o le 
aso, e tusa ai ma finagalo o sui usufono. 
  Papalii, tulai mai le sui usufono e saunoa, o lea sa e tulai mai i le taimi ua 
sola. 
 
  Susuga PAPALII LIO FAAVAIVAIOMANU TAEU MASIPAU:  
Faafetai i lau Afioga i le Fofoga Fetalai faapea foi le paia o le Maota. Ua uma 
ona e faafeiloaia le mamalu o le Maota i ona tulaga faalupe, aemaise foi o le 
faafeiloaiga o le faafofogaaga a le atunuu. Malo faafetai, ua tuu foi i le Atua 
le faamoemoe o le tatou Fonotaga taua lenei i lenei foi vaitaimi o le tausaga, 
e talitonu lava ua faafofoga le Atua i le taulaga pei ona siitia e lau Afioga i le 
Fofoga Fetalai. Ua maua foi faamafanafanaga i le uso a sui usufono ia Tufuga 
i lona faletua, ia tatou auai faatasi ina ia faamafanafanaina le Afioga i le sui 
usufono po o le Minisita Lagolago ona o le toesea o le tina o le aiga. 
Faamaise le agaga o le Atua i lau Afioga faapea foi le nofo a alo ma le aiga 
alii aua le valaau a le Atua i le tina o le aiga, le faletua. E talitonu foi o le tasi 
lenei fono taua o le tatou Tala foi o le Tupe faaiu o lenei Paeaiga ma lenei 
Nofoaiga. E talitonu foi, o a ni fautuaga ma ni a matou tuualalo ma ni 
fesoasoani, ia outou lavapapale foi aua e talitonu, o le lauga mulimuli lenei o 
le Tala o le Tupe, aua leiloa pe toe foi mai i le la Paeaiga pe leai, ae talitonu o 
le a outou lavapapale ae se i avatu foi se fesoasoani i le tatou galuega e faasoa 
faatasi, tatou te fesoasoani ai aua lava le manuia o si o tatou atunuu. 
  Lau Afioga i le Fofoga Fetalai, ua maua foi nai suiga ma nai faasaoga, e 
talitonu lava o nai lape itiiti ae o lo o faaauau lava le tatou Tala o le Tupe. O 
le mea lea, tatou agai pea i le tulaga masani o le a foi se matou fesoasoani atu, 
e faapena foi ona faaaoga foi ma talia e lena Itu o le tatou nonofo ai i totonu o 
le Palemene aua le agai i luma o le atunuu. 

Tulafono Tau Faaofi o le Faatautauina o Tupe Faaopoopo (Nu.2) 

  Lau Afioga i le Fofoga Fetalai, ou te fia avatu le Saunoaga Faa-Minisita o 
Tupe a le Afioga i le Palemia i se tasi o tatou Fonotaga. O lenei saunoaga o le 
faamalamalamaga o faamatalaga o tupe a le Malo mo le tausaga na faaiuina 
30 Iuni 2011, 30 Iuni 2012 ma le 30 Iuni 2013 e faapea; "O le aiatatau a so o 
se tagatanuu o Samoa lona silafia o le faaaogaina o tupe a le Malo aemaise o 
le mautinoa a le o pulea tupe ma aseta uma a le Malo aua le manuia o tagata 
lautele. O le naunautaiga foi lea o le Malo ina ia faamalieina tagatanuu 
aemaise le Maota nei e tusa ai ma aiaiga i le Tulafono." Ua ou faatauaina 
lenei saunoaga, e ese le taua o lenei saunoaga i lou sui usufono. Ma o le mea 
moni lava ia, o le matua foi lea o le lauga a le Faasaleleaga faapea foi Mago 
ma Luasiufanua i le Tala o le Tupe lenei, ou te faatauaina ai lenei saunoaga 
matagofie a le Afioga i le Palemia. 
  Lau Afioga i le Fofoga Fetalai, ae ou te le i oo mai i le Palemene lenei, e 
lima lava ni itu e le na pau ia, e ave i ai le mafaufau, aua le agai i luma o le 
tatou atunuu. Muamua, o le soifua maloloina, faafetai o lea lava ua mautinoa, 
o lea lava e ave i ai le faamuamua a le tatou Malo, o le soifua maloloina o le 
atunuu. Lona lua, o aoaoga, faafetai o lea foi e maitauina so o se Tala lava o 
le Tupe, o lea foi e ave i ai le faataua a le tatou Faigamalo, o aoaoga. O lona 
tolu, o le gafatia e tatou tagata o le soifua i aso fai soo po o le poverty, po o 
gafatia taumafa po o gafatia foi mea tau seleni e soifua ma ola ai, atoa foi ma 
nisi laasaga taua aua le manuia lautele o tatou tagata. 
  Lona fa, o le tatou siosiomaga. Ou te talitonu foi o lea ua amata ona tatou 
agai i le malosiaga tau eletise e maua mai le la ma le savili, tasi na vaega e 
ono fesoasoani i le tatou siosiomaga, atoa ma nisi. O alatetele aemaise foi o 
auala galue, o alalaupapa aemaise foi o le gataifale i le puipuiga o le tatou 
gataifale.  
  Ma lona lima, ua tatau foi ona tatou silasila ma vaavaai ua tatau ona 
faaitiitia nai lafoga e fesoasoani i tagata lautele aemaise foi o le aufaipisinisi 
ma aiga taitasi i le tauatinaeina o aiga. E talitonu foi, so o se faigamalo lava e 
le gata i Samoa nei, a o atunuu o le lalolagi, o le lui lava lea o le silasila aua 
le manuia lautele o tatou tagata. 
  Ona ou oo mai lea i le tatou Tala o le Tupe, lau Afioga i le Fofoga Fetalai, e 
ese le taua i lou sui usufono o le vaega lea o le tupe faaalu ma tupe maua. 
Ona ou tilotilo lea i le va o le maualuga o tatou tupe faaalu ma tatou tupe 
maua. E ese le taua i lou sui usufono, ou te tilotilo lava ma ou vaavaai so o se 
tatou Tala lava o le Tupe, e amata mai lava i le amataga o le Paeaiga lenei, ou 
te faatauaina lava, ona o lau vaavaai ma le faapaleniina, e pei e faapena se 
agaga ma se manatu ona a ou vaavai i ai i le amataga lava i tausaga e lua 
muamua o le tatou Paeaiga lenei, sa i luga atu o le $100+miliona le tatou tupe 
pau po o le tatou tupe e eseese ai, ona faasolo mai lea i le tausaga lona tolu, 
ua palasi ifo i le $80miliona, sau i le tausaga fa, ua $64miliona pe a. O le 
tausaga la lenei ua toe mei i luga i le $96miliona.  

  E pei o le agaga lena o lea e tau vaavaai atu, sa lagona le fiafia i le agaigai 
ifo i lalo i le va lea, a mafai ona tatou foia le va lea, e talitonu lava i se 
manuia lelei o le tatou atunuu ma le agai i luma, a o lea ua toe maitau atu o 
lea ua toe agai i luma. E pei o le agaga lena o se tuualalo a lenei sui usufono. 
Po o le a se silasila i ai a le Faigamalo mo le lumanai, e le gata i lenei sui 
usufono, ae o le isi Paeaiga lea pe a pale mai. I lou lava sui usufono, ou te 
manatu lava au ia ina ia faapaleni nei mea, paleni tupe maua, paleni tupe 
faaalu. Ona talitonu lava lea, o le a tele le fesoasoani, lava foi le faasoa mo le 
atunuu i o latou manaoga. Ona ou manatu lava lea, o se lui foi lea ma se 
fesoasoani mo le agai i luma. E le tuua foi ni a matou fautuaga, pei ona ou fai 
atu, o le Tala o le Tupe mulimuli lenei, e ao foi ona avatu ni a matou fautuaga 
mo le agai i luma, po o ai foi e tulai mai i le Paeaiga lea, o le fautuaga lea a 
Faasaleleaga Nu.2, ia tatou o faapaleni, ia paleni tupe maua, paleni tupe 
faaalu, ona talitonu lea o le a sologa manuia le tatou atunuu mo le agai i 
luma.  
  O lona lua lau Afioga i le Fofoga Fetalai.... 
 
  FOFOGA FETALAI:  Tulai mai lau Afioga i le Palemia. 
 
  Susuga Hon Tuilaepa Fatialofa Auelua Lupesoliai Aiono Neioti Sailele 
Malielegaoi:  Lau Afioga i le Fofoga Fetalai, o le mea e fia faasao. Talu lava 
ona foafoa mai mea nei o Faigamalo, e leai lava ma se Malo e paleni tupe 
maua ma tupe faaalu. O le agaga lena i so o se Malo, ae le mafai ona e 
faapalenia tupe maua ma tupe alu, ona o le tulaga lenei, e le mafai ona toloa 
atinae a le atunuu e tatau ona fai, aemaise lava pe a faapea e feagai tatou ma 
mala, pei o mala tetele ia na uma atu nei e le i mamao atu. O le mala o Evani 
ma le mala o le Tsunami, e le mafai ai ona e i ai fuafuaga mamao e tatau ona 
fai. Mo se faataitaiga, o le vaiaso nei na tatala ai le aualatele lea e sau mai 
Samusu e agai mai i Lalomanu. O le auala lena na fuafua mai ina ia faasaoina 
ai le soifua o tagata e agai i uta ina ua tuanai le Tsunami. A fai la le mea lea e 
te fai mai ai, lona uiga, e leai se auala sa tatau ona faia. A o le uiga lena o 
Malo, a tupu loa ni faalavelave faapea ona agai loa lea o le Malo e faataoto 
fuafuaga, a toe tupu mai ona o le talitonuga o le mea na tupu e toe tupu foi, a 
toe tupu mai la o fea le mea e o i ai, ona toe oti tagata foi lea o tagata. o le 
mafuaaga lena e ala ai ona le mafai le mafai le mafai ona paleni tupe maua 
ma tupe alu. A o le agaga lena, e faataoto le agaga na taumafai i ai Malo, a o 
le iuga o le reality o le lalolagi lea tatou te i ai ma le anoano o mea ia o lo o 
tutupu mai, e faigata tele. A o le iuga e oo i ai, ua tatau loa ona taofi atinae a 
le tatou atunuu, a o a tupe tatou te maua, fai i tupe na, ae aua lava tatou te o e 
saili mai ni tupe mai fafo. 
  Lau Afioga i le Fofoga Fetalai, e ala ona ou tulai atu, ina ia faamanino le 
vailiu lea, ona a e alu e sue mai atunuu uma o le lalolagi, e leai ma se atunuu 
e te maua ai se mea faapena o le paleni o tupe maua ma tupe alu. 
 



71 

18 IUNI 2015 
 

Tulafono Tau Faaofi o le Faatautauina o Tupe Faaopoopo (Nu.2) 
2014/2015 ma le Tulafono Tau Faaofi o le Faatatauina o Tupe 2015/2016 

– felafolafoaiga i luga o le faitauga faalua 
 
  FOFOGA FETALAI:  Malo, tulai mai le sui usufono mamalu e faaauau le 
saunoaga. 
 
  Susuga PAPALII LIO FAAVAIVAIOMANU TAEU MASIPAU:  Malo 
faafetai. Ia o le tiute lava lea o matou nei o le fautua atu, ae faafetai o lea ua 
saunoa manino lau Afioga i le Palemia, ia o le agaga lava lena o tatou uma 
aua tatou te le iloa mea e tutupu. Ae a faapea e leai ni mea tutupu, ua tatau loa 
ona tatou laalaa i ai. O le matou fautuaga ma le tuualalo mo le agai i le 
lumanai o le tatou atunuu. O lona lua o lau... 
 
  Afioga Hon Palusalue Faapo II (Taitai o le Itu Agai):  Lau Afioga i le 
Fofoga Fetalai o se mea e fia faamalamalama i le saunoaga a le sui usufono 
aua o lea ua saunoa le Afioga i le Palemia, e leai lava ma se mea e paleni aua 
masalo na o Samoa lava lea e tele tupe faaalu i lo tupe maua. A o atunuu la e 
i fafo e i ai Niu Sila ma Ausetalia, e taumafai lava ia maua le surplus, pei o le 
mea lena.  
 
  FOFOGA FETALAI:  Ia, o lea ua maua lou finagalo Palusalue. 
 
  Susuga Hon Tuilaepa Fatialofa Auelua Lupesoliai Aiono Neioti Sailele 
Malielegaoi:  Lau Afioga i le Fofoga Fetalai, se i ou faasao atua le mea lea. 
O lea ua tau mai nei Niu Sila, o le matua sese o lea mau. o la e taumafai Niu 
Sila e tau fofo le faafitauli na tupu i lalo i Christchurch la le oo mai nei e le i 
taitai ona maea fausia fale ma mea na faaleagaina. E tele atu ai mea a tatou ia 
ua uma nai lo Niu Sila. O le lautele o mea e tatau ona fai, na amata mai lava 
lau faataitaiga na aumai i le sese. O le mea lea, tapuai pea le lauga a lau sui 
usufono, o lea e manaia lava le faasolosologa maiga. 
 
  Afioga Hon Palusalue Faapo II:  Lau Afioga i le Fofoga Fetalai, o lea la 
faatoa ou faasaoa le Afioga i le Palemia..... 
 
  FOFOGA FETALAI:  Ia. Le Taitai o le Itu Agai, o lea faatoa amata le 
tatou..... 
 
  Afioga Hon Palusalue Faapo II:  O le mandate lea e i ai a Niu Sila, ia oo 
atu i le tausaga fou ua maua le surplus, o mea e tauva i ai ia atunuu, ae le o 
le...... 
 
  FOFOGA FETALAI:  O lea ua maua atu, o lea ua ou maua lou finagalo. 

  Susuga Hon Tuilaepa Fatialofa Auelua Lupesoliai Aiono Neioti Sailele 
Malielegaoi:  Lau Afioga i le Fofoga Fetalai, o le mea sili lea ua tau mai, o 
lea e talanoa i le lumanai, ia e manatua foi o le lumanai o mea o miti, e leai 
lava se isi e na te le o silafia le lumanai, o le mea foi lena o lea tatou te 
naunau i ai, ae le mafai ona taomi i lalo mea e tatau ona fai, pe afai ua tulai 
mai lea faafitauli tulai mai lea faafitauli, e tatau ona fai. O lea ua amata ona 
faataoto polokalame o i i i le sui usufono mo Aleipata Itupa i Luga, e aofia ai 
le toe fausia atoa o le aualalaupapa atoa ai ma le fai o talivai e tau lava i uta i 
Magiagi i lalo e agai atu i Lelata ma tulaga uma faapena, o lea la ua amata 
ona faagaoioi, masalo pe alu i le isi tolu i le fa tausaga o faagasolo lava mea 
nei. A fai la, e le mafai e tatou tupe ona fai, e tatou te o i fafo e saili. O le ala 
foi lena na ala ai ona aumai ia i tatou le mafaufau, aua tatou te nofonofo i 
inei, aua e le taitai lava a tatou tupe e faatino ai mea ia, pei ona outou manao 
mai i ai. Tafefe pe a e oo mai i i Palu, tafefe! O lona uiga o le tele o tatou 
galuega ua taofi uma, ua leai se mea e toe faia, ona o le manatu vaivai lea e te 
aumaia e taofiofi i lalo i i, e le mafai ona taofia.  
  Lau Afioga i le Fofoga Fetalai, o le faasaoga lena. O lea e manaia le 
faasologa maiga o finagalo, na o ni nai mea lava ia matou te teuteuina atu, 
manaia tele le faaali maiga o le finagalo o le sui usufono mo Faasaleleaga Nu. 
2, ae o le a tauau ina faaletonu le lauga a Faasaleleaga Nu. 2, talu ai lou 
faalavelave soo. 
 
  Afioga Hon Palusalue Faapo II:  Lau Afioga na o se mea lava e fia 
faamalamalama. Leaga o lea e manino le Maota ma le faafofogaaga a le 
atunuu, ua saunoa le Afioga i le Palemia, e le mafai e le mafai ona........a o le 
mea lea e tautino atu, e mafai pe a faaalu i le mea e fetaui....... 
 
  FOFOGA FETALAI:  O lea ua faaalia le finagalo o le Malo, le Taitai o le 
Itu Agai, malie lou finagalo o lea ua....... 
 
  Susuga Hon Tuilaepa Fatialofa Auelua Lupesoliai Aiono Neioti Sailele 
Malielegaoi:  Ailoga e malamalama le Taitia o le Itu Agai i le uiga o upu, ou 
te fai atu e le mafai, o le a le mafai, e faapea e te oso mai nei o le taimi nei, a 
o lea e te oso mai i le miti a Niu Sila mo le lumanai, alii o lea e tatou te ola i 
le taimi o faiga miti, e le aumaia ni miti e fai ai ni mea e tatau ona fai, ou te le 
o talanoa atu i miti o lea ou te talanoa atu i mea ia e tutupu. 
 
  FOFOGA FETALAI:  Ua ou maua le finagalo, ma ua manino ma 
malamalama le saunoaga a le sui usufono. Na ona fautua atu pea... 
 
  Tofa Lealailepule Rimoni Aiafi (Faleata Sisifo):  Lau Afioga..... 
 
  FOFOGA FETALAI:  Malie le sui usufono mo Faleata Sisifo, o lea ua ou 
faaumaina le mataupu. 

  Tulai mai le sui usufono mo Faasaleleaga Nu. 2, soia ia tou te taulagalaga o 
lea e.... 
 
  Susuga Hon Tuilaepa Fatialofa Auelua Lupesoliai Aiono Neioti Sailele 
Malielegaoi:  Lau Afioga i le Fofoga Fetalai, e tusa lava pe toaselau le itu le 
la tutu mai pea. 
 
  FOFOGA FETALAI:  Lafo ia le avanoa....Ia le sui usufono mo Palauli le 
Falefa. 
 
  Afioga Hon Faumuina Tiatia Faaolatane Liuga (Palauli le Falefa):  Lau 
Afioga i le Fofoga Fetalai, leai na ona ou faamanatu i le Itu Agai, o lea ua alu 
ai le taimi o le sui usufono, o lea toeitiiti uma le taimi toe lima minute lea e 
totoe, ma lou faaaloalo. 
 
  FOFOGA FETALAI:  O lea ua toe lima ou minute le sui usufono mo 
Faasaleleaga Nu. 2. 
 
  Susuga PAPALII LIO FAAVAIVAIOMANU TAEU MASIPAU:  
Faafetai. Leai o le lauga lava ia a Faasaleleaga Nu. 2 e agai malie lava i luma 
e le agai i tua e agai malie pea i luma. 
  O lona lua lau Afioga i le Fofoga Fetalai, o le faatupeina o tatou galuega, tai 
pei o auala galue, o auala laupapa. A o lea e maitauina i le Tala o le Tupe pe 
$72miliona ea pe a? Leai o le uiga o lou agaga ma le matua o lau lauga, o le 
faasoa aua le manuia lautele o le atunuu. O le agaga la o lou sui usufono, po o 
a mai le tatou faasoa, po o amanaia ea lenei itumalo pe a? O le mea moni lau 
Afioga i le Fofoga Fetalai, e leai lava ma se mea a si ou itumalo ua oo atu, 
ioe. O le agaga lea leaga e tatau ona avatu manino. A silasila i ai lau Afioga i 
le Fofoga Fetalai ma le paia o le Maota, e..... 
 
  FOFOGA FETALAI:  Malie lau Afioga i le sui usufono mamalu, se i tuu 
atu le avanoa i le Minisita mo Galuega, Felauaiga ma Atinae Eseese, tulai 
mai lau Afioga i le Minisita. 
 
  Afioga Hon Manualesagalala Mati Tuigamala Enokati Posala (Minisita 
mo Galuega, Felauaiga ma Atinae Eseese):  Lau Afioga i le Fofoga Fetalai, 
atonu ua manaia lava le saunoaga a le sui usufono, ae na ona ou faamanatu 
atu, o la sa fai galuega, sa faatino galuega i totonu o le itumalo o Faasaleleaga 
Nu. 2, ne i te i ua galo, o la sa faatino ia galuega. Ia a o le tatou polokalame e 
faaauau pea, o galuega e faaauau pea o lea lava e faagasolo e pei o tulaga sa i 
ai o isi galuega o le Tsunami o le 2009 o lea sa tatala nei. 

  E pei o le faagasologa lena o polokalame, a o la sa faatino galuega i le 
itumalo, o lo o faaauau pea e le gata o auala galue a o auala foi o lo o feoai ai 
i gatai, o le suavai, eletise, o mea uma lava na o lo o faaauau pea e tusa ai ma 
talosaga o lo o tuuina mai. Ma le faaaloalo. 
 
  FOFOGA FETALAI: Malo. Tulai mai le sui usufono mamalu e faaauau le 
saunoaga. 
 
  Susuga PAPALII LIO FAAVAIVAIOMANU TAEU MASIPAU:  Lau 
Afioga i le Fofoga Fetalai, faafetai lava mo le faasoa mai a le Afioga i le 
Minisita. E leai o nai au galuega na na avatu lau Afioga o lea e mafua ai lau 
talosaga, afai foi....o lea ou te vaavaai agai i le Paeaiga lenei, e moni lava sa i 
ai galuega i le Paeaiga lea na tea nei, a o lenei lava Paeaiga e....ia a o sina tasi 
foi ua lava lea. O le agaga lena o lea e avatu ai i luma o lau Afioga, o lena e te 
silafia na ou oo atu ma avatu foi tusi talosaga i nai ou auala galue na ou tatalo 
atu ai. A o le agaga lena, ona o lea e saunoa soo lava le Taitai o le Malo i 
itumalo faafaipule e 41 a tatou itumalo faafaipule, e talitonu lava a vaevae i le 
lima tausaga, e taivalu auala i le tausaga faaletupe, o lona uiga, e mafai lava 
ona lavea ane ai sina lua, e talitonu lava o lo o i ai le mea lea e misi..... 
 
  FOFOGA FETALAI:  Malie lau Afioga i le sui usufono mamalu, se i tuu 
atu le avanoa i le Afioga i le Palemia. 
 
  Susuga Hon Tuilaepa Fatialofa Auelua Lupesoliai Aiono Neioti Sailele 
Malielegaoi:  Lau Afioga i le Fofoga Fetalai, e tatau ona faamalamalama pea. 
E lua ia vaega e alu atu ai le fesoasoani i lou itumalo, e alu atu i le mea e 
patino tonu lava na o lou itumalo ma le mea e avatu i le aoaotetele, e lua la 
auala e alu atu ai le fesoasoani, pei o i i le itumalo la ia o Aleipata Itupa i 
Luga ma Aleipata Itula i Lalo, ia a le toe i ai la se isi mea, o lena e tele lena 
mea na alu ai e $10miliona ma ona tupu tala. O lona uiga, e tatau la ona oo 
nei, e le toe lauga lava ia Aleipata Itupa ia i Luga ma Aleipata Itupa i Lalo, ua 
tetele la mea e i ai, e aofia uma ai le tele o nuu. Ae o lona uiga, a tatou 
talanoa, o lea tatou te faapea ane, e le i faia lava se mea, ae a faapefea nei 
mea e fai atu? O lea pei ona saunoa le Afioga i le Minisita, o lea e le i leva 
ona ou alu atu ma matou talanoa ma tatala le eletise foi lea e alu i le la, a, ia o 
le eletise lena e alu atu atoa ai lava Savaii atoa. Ae pei na ona ou faamanatu 
atu, e i ai mea o a tatou atinae e faapitoa lava na o le itumalo, ae i ai atinae e 
aafia uma ai lava ia le atunuu atoa e tau uma ai lava o tatou itumalo. Mo sina 
faataitaiga; o le auala foi lea e i le Maliolio o la ua uma ona....pei lava ua 
maea ona taoto ata o le auala laupapa tele lena o le a fai i ina, ina ia aua ne i 
toe i ai se soifua e maumau.  

  O lona uiga, e le o toe mamao ona amata lea o le galuega tele lena ua leva 
foi ona aumai uma lava e sui usufono o Savaii, ona o le tulaga e aoga mo sui 
usufono uma lava o Savaii, ae aoga foi mo Upolu atoa. O lona uiga la, pe o 
Maliolio e fai ai, ia tautuana e tuu ae foi se Upolu, o la ua alu ua tele le la 
tupe ua alu i Savaii, o tatou uma lava na. 
 
  FOFOGA FETALAI:  Ia tulai maia le sui usufono mamalu e faaauau le 
saunoaga. 
 
  Susuga PAPALII LIO FAAVAIVAIOMANU TAEU MASIPAU:  Lau 
Afioga i le Fofoga Fetalai, mo le faasaoina o lou taimi, e tele lava nai 
mataupu e fia talanoa i ai, o le a ou me'i i le isi vaega, ua lava lea vaega ua ou 
talanoa i ai. O lea ua faafofoga le Maota ma lau Afioga i le Minisita, o le 
agaga lena o lea e i ai lenei tausaga faaletupe, ia pe a, ia e faapena. O lea ua 
saunoa le Afioga i le Palemia i galuega lautetele, faafetai mo galuega 
lautetele e manuia ai Samoa atoa, ae mo nai mea laiti ia mo si ou itumalo, ae 
faafetai. 
  Ona ou oo mai ai lea i atinae tetele, mo fuafuaga foi ia alualu mamao a lo 
tatou Malo. O lea ua maua o le a faaleleia le tatou malae vaalele i Faleolo, o 
lea foi ua maua o le a fai tatou uafu i i i Vaiusu. O le agaga lava ia o le 
talosaga a Savaii, ou te talitonu lava e 21 sui usufono o Savaii e tatau foi ona 
latou lagona lau talosaga lea o le a fai atu e uiga i le tatou Faigamalo, mo 
fuafuaga alualu mamao, e le mo le vaitaimi lenei ae mo le agai i luma. Ua 
moomia sa matou malae vaalele Faava o Malo i Savaii pei o Faleolo, ioe, o le 
mea moni lava ua moomia sa matou malae vaalele Faava o Malo i Savaii, ia e 
oo foi i se uafu se uafu pei o Matautu, ioe, a outou silasila i Savaii o le matua 
tele lava o Savaii. A o le agaga lau Afioga i le Fofoga Fetalai ou te fia avatu, 
se e moomia ni atinae tetele i Savaii, e pei o le Faleia, aua o le mea moni 
lava, o lea..... 
 
  FOFOGA FETALAI:  Malie le sui usufono, se i tulai atu le Afioga i le 
Palemia. 
 
  Susuga Hon Tuilaepa Fatialofa Auelua Lupesoliai Aiono Neioti Sailele 
Malielegaoi:  Lau Afioga i le Fofoga Fetalai, se i faasao atu sina mea sia. E 
le mafai ona Faava o Malo se uafu po o se malae vaalele, seiloga ua alu atu se 
faasalalauga a lo tatou Malo. Ua uma la ona faasalalau atu le malae vaalele i 
Maota ua Faava o Malo, a o lea la ua mafai ai ona malaga vaalele mai i ina 
lea na malaga sao mai ai isi vaalele e lele mai lava i ina i Amerika Samoa, o 
le isi foi Malo tele e ese ma tatou, e manatua e le o se tatou Malo Amerika 
Samoa o le isi foi Malo tele. E faapena foi la i le uafu lea e i i i Salelologa ma 
le uafu la e i o i Asau, o uafu e mafai ai ona taula ai so o se vaa mai fafo, a o 
le taula o vaa, e le o se mea la lena a le Malo e fai, o mea na e fai e le 
aufaipisinisi, aua e sau sao lava ia vaa e aumai ia uta e ave i le aufaipisinisi.  

  O le mea la e tatau ona fai muamua, o le matua toso atu o le aufaipisinisi i 
Savaii, lea na ala ai ona fau le tatou maketi tele i i ma le anoano o eleele la ua 
faaavanoa ma faalaolao mo le aufaipisinisi i Salelologa, ia o la ua amata lava 
ona nofoia. Atonu o le mea lena e tatau ona e lauga ai, o outou le aufaipisinisi 
o atu i Savaii, aua a le o atu i Savaii, a o atu loa i Savaii ua tumutumu i 
Savaii, o latou la na e latou te avatua ia vaa tetele i luga o a latou oloa e oka, 
ia ona alu atu sao lea o le vaa ia taula i Savaii, ae ua uma ona fai le galuega a 
le Malo, e pau lava le mea o le toe tapue ma toe tapue atili, ina ia mafai ona 
uma le.....e faapena foi i vaalele ona o atu lea o vaalele. Ia o lea ua ou fiu e 
uunai le tatou Polenisia e lele i Savaii, ia a o le latou tala mai, ia e fiu e tatali i 
le isi aso e na o le tasi, ia tasi loa e le lele loa le vaa, ae a alu atu loa ua valu, 
faatoa lele. O la la ua mafai ona lele le Polenisia e alu atu i inei e alu i Savaii 
pe a lava tagata e feoai ai. Ae le mafai ona fealuai, aua e lele loa ae lelelele 
fua atu i inei lelelele fua mai i inei, ia ona tatou TKO foi lea pei o mea ia sa 
tutupu muamua. 
 
  Tofa Levaopolo Talatonu (Gagaemauga Nu. 2):  Lau Afioga i le Fofoga 
Fetalai o le mea e fia faasao i le saunoaga a le sui usufono. Masalo ua galo i 
le sui usufono, e i ai le tatou fasi International Wharf la e i Savaii, e manatua 
foi le vaa foi lea lau oloa na alu atu na o le taumua na aliali atu i totonu o le 
ava. Pau le mea e faamanatu atu, o la e i ai, ae le o atoatoa. 
 
  FOFOGA FETALAI:  Ia o la e i ai le sui usufono mo Faasaleleaga Nu. 2?  
 
  Afioga Hon Palusalue Faapo II:  Lau Afioga mo le faasaoina o le taimi o 
le Afioga i le sui usufono mamalu. O lau fesili lava i le sui usufono mamalu, 
o le a sou lagona i le faaupuga lea e fai mai o le Anavatau a le Malo, o le mea 
e lelei i Apia e lelei i Savaii, a o la ua fai Aleipata, o la o le a fai le malae 
vaalele ma le uafu. O le a sou mafaufau i le mea lea? 
 
  FOFOGA FETALAI:  Ia ua e maua le finagalo o le Taitai o le Itu Agai. 
 
  Susuga PAPALII LIO FAAVAIVAIOMANU TAEU MASIPAU:  Lau 
Afioga i le Fofoga Fetalai, pei o le agaga lena, o lea e taumafai atu ai...... 
 
  FOFOGA FETALAI:  O le a tuu atu le avanoa i le Afioga i le Palemia. 
 
  Susuga Hon Tuilaepa Fatialofa Auelua Lupesoliai Aiono Neioti Sailele 
Malielegaoi:  Lau Afioga i le Fofoga Fetalai, e tatau ona ou faasao atua le 
faaoloataua lea. O le malae vaalele lea e fuafua mo Aleipata, o le malae 
vaalele Faava o Malo pei foi o le malae vaalele tele o le malae vaalele lea 
Faava o Malo i Maota, aua foi e le mafai ona pau ai se 747, e na o le pau lava 
vaa e mafai ona lele i le va o tatou ma Tutuila na o tamai vaa e pei foi o lea 
na lele atu i o i Maota, o le tulaga lena.  

  E faapena foi i mea o tamai uafu, aua na o le pau lava nei o vaa e mafai ona 
fealuai i le va o Malo tetele nei e lua o Samoa i Sisifo ma Samoa i Sasae, ma 
o le mea lea ne i te i ua ese le mea lea ua i ai tatou, o lea ua Samoa i Sasae 
tatou leaga o tatou lea muamua oso ai le la, ae Samoa i Sisifo ia Tutuila e 
goto ai le la i le aso o le faitauina lea o le aso o le lalolagi, se i vagana foi ua 
tatou talanoa faapumoomoo, a, ia ona faapena lea, a o le mea moni lea e tupu, 
o lea ua Samoa i Sasae tatou e oso ai le la o le aso o le lalolagi ae goto i 
Tutuila.  
 
  FOFOGA FETALAI:  Malo. E manatu ua faasaoina le finagalo o le sui 
usufono. E fia faamauina, o lo o i ai le malae vaalele Faava o Malo ma le 
uafu Faava o Malo i Salafai, ina ia mautinoa le itu lena. 
 
  Susuga PAPALII LIO FAAVAIVAIOMANU TAEU MASIPAU:  Lau 
Afioga i le Fofoga Fetalai o lea ou te malamalama. O le faataitaiga la lea o le 
a fai atu, o le faleia la lea ua i Matautu nei o le Bumbo Bee ea po o ai le igoa 
o le fale ia lea. Lea na saunoa lau Afioga i le Palemia na oo i Savaii, latou te 
le pasia Savaii ona e leai ni malae vaalele leai ni uafu lelei. E pei o le uiga 
lena o lau tala e le se ituaiga tamai vaalele lea ou te talosaga atu ai. 
 
  Susuga Hon Tuilaepa Fatialofa Auelua Lupesoliai Aiono Neioti Sailele 
Malielegaoi:  O lea e sese lau faaaliga. A o le i faia le latou faaiuga, e o atu 
taamilo, ona o mai lea fai mai, “matou te filifilia i”. O mafuaaga e filifili ai i 
o le faigofie i le latou vaafagota o na afea i. A o le agaga lena, o le agaga lena 
ia ave i Savaii. Ua faafia ea ona omai latou mai fafo ma o ave i o i Asau. O le 
manao lena o le Malo e ave i Asau, e faaaoga i ai le uafu i Asau, ma e lelei e 
tulata atu i o i le ana o ia foi lea sa fagota ai le tama o Laulu. E te 
malamalama i lena mea? O i ina la lea sa fagota ai le tama lea o Laulu, sau ai 
ma lona vaa foi lele ua goto ma le mama ua lomi. O lena la e taumafai ai lava 
e uunai ai i o, ae o mai foi le vaega lea fai mai, “se o ia na o filoa, matou te le 
manao i filoa matou te mananao i apakoa. O le tulaga la lena tatou te le 
finauina aua o latou, o la foi e tau sue mai e latou se latou tupe mama, e o a la 
latou i le mea e tele ai le tupe mama. Ao le agaga lena ia uunai i Savaii, na 
pau lena o le auala e toe atinae ai le itu i sisifo o Savaii. 
 
  FOFOGA FETALAI:  Tulai mai le sui usufono mamalu toe lima ou 
minute. 
 
  Susuga PAPALII LIO FAAVAIVAIOMANU TAEU MASIPAU:  Lau 
Afioga i le Fofoga Fetalai, faafetai. O le agaga lava ia mo le lumanai, a o le 
tatalo ma le tuualalo i le Faigamalo, a toe omai nisi, avatu i Savaii. O le auga 
o lou agaga, e manaomia ni galuega mo nai tagata i Savaii, e tele nai aiga e 
leai ni tagata faigaluega. A i ai se atinae tele faapea i Salafai, e talitonu lava o 
le a toatele ni tagata faigaluega mo nai aiga.  

  O le agaga lena ou te talitonu a i ai lava le will o le Faigamalo e iai lava 
auala e fai ai, a o le agaga lena mo le agai i luma.  
  O lona lua e faavae ai se lagona, o tatou tagata asiasi maimoa mai fafo. O 
Savaii le isi nofoaga e matua saogalemu ai i latou nei. O mea tau fesootaiga 
mo se faataitaiga o le taimi nei, a outou afifio atu i le Itu o Tane faasolo ane i 
le Itu Asau faapea foi ma le itu o le Fofoga Fetalai, o le matua manaia i tagata 
asiasi maimoa mai fafo. Ae pei o le talosaga foi lena a nai faletalimalo i 
Savaii, e manaomia ni internation flights mai fafo.  
 
  Susuga Hon Tuilaepa Fatialofa Auelua Lupesoliai Aiono Neioti Sailele 
Malielegaoi:  Lau Afioga i le Fofoga Fetalai, o itu la ia na ou fiafia ai i le 
lauga a le sui usufono, i le amataga ma ou taumafai ai e tau atu, e le mafai 
ona fai mea na pe a e manao e faapaleni. Aveese lou manatu lena faapea e 
faapaleni, aua a faapaleni loa tatou mea, e leai lava ma se mea e fai i Savaii. 
O le ala lena o lea ou te fai atu ai, aua nei e toe mulimuli i le mea e 
musumusu mai ai Palu. O le mea e tatau ona e saunoa mai ai, se matua toso 
mai tupe mai fafo e atinae ai Savaii, ae aua e te toe talanoa mai i le paleni. 
 
  FOFOGA FETALAI:  Ia, tulai mai le sui usufono, tatao mai i tagata asiasi 
maimoa mai fafo lea ta te i ai.  
 
  Susuga PAPALII LIO FAAVAIVAIOMANU TAEU MASIPAU:  O 
mafuaaga na, o Savaii i tagata asiasi maimoa mai fafo, ua matua lava a 
fesootaiga i le taimi lenei, o le websites, na pau lava le mea lea e i ai nei, o i 
latou foi nei e malaga mai fafo i Niu Sila, Ausetalia, po o Saina foi po o fea, 
po o Asia. Aua a omai nei i Faleolo, alu atu i le taxi i Mulifanua, oso i luga i 
le vaa, taxi agai i o. A oo la ina lagilagia aso poloka i Sapapalii i le auala 
laupapa, poloka i Lano. O lea o lea fai le Maliolio, e talitonu o le a le poloka 
ai. E oo foi i Sasina, ou te talitonu a omai e tuli mai latou flights, leaga e i ai 
nai isi tagata asiasi maimoa mai na fetagisi i le matou omaiga mai Savaii, ua 
le maua mai a latou flights. E pei o le mea lena, ona pau lava o le saoasaoa o 
le vaa, ua fiu lava e taufetuli i luma taufetuli i tua, a o la e faapenei lava le alu 
a le vaa ia. E omai, a ua alu lava le vaa.  
  E pei o nai mea na o lea e avatu, e alofa leaga e tau ai foi tatou i nei mea. O 
tagata mai fafo, e manaomia le omai a o lae saogalemu mea uma. O le mea 
lena o lea e moomia. A o le tatalo a matou faletalimalo i Savaii, a lua ni 
flights a le Air New Zealand i Savaii, oka, ua lava lena i le vaiaso, ona omai 
lea o tagata tafafao maimoa mai fafo nonofo i Savaii, a fia tafafao mai i Apia, 
omai i paopao i inei i Apia, a o la e ua tafafao mai Savaii, leaga e tele Savaii.  
  A o le agaga lena lau Afioga i le Fofoga Fetalai ma le faafofoga mai, se i 
alolofa, e le gata ina maua ai foi galuega a nai o matou tagata ai Savaii pe a 
faalautele faletalimalo i Savaii, aua o lea e vaai atu i le Tala o le Tupe, na o 
faletalimalo i inei i Upolu ae leai matou i Savaii. Ae aoga le matou fautuaga. 

  Ona ou oo mai lea i tatou femalagaaiga, lau Afioga i le Fofoga Fetalai.... 
 
  Afioga Hon Palusalue Faapo II:  Lau Afioga i le Fofoga Fetalai, na o sina 
mea lava lea.  
 
  FOFOGA FETALAI:  O le a le mea Palusalue? 
 
  Afioga Hon Palusalue Faapo II:  O lea ou te tuualalo i le sui usufono 
mamalu, a tulai mai le Tautua, e fai le malae vaalele lea e saunoa mai ai, 
leaga e taua, e alu atu sao lava i Savaii.  
 
  Susuga Hon Tuilaepa Fatialofa Auelua Lupesoliai Aiono Neioti Sailele 
Malielegaoi:  Lau Afioga i le Fofoga Fetalai, o le mea tonu la lea o lea ua 
tupu, e leai se mea e ese ai ma le tatou palota foi lea ua palota mai e lagolago 
nofoa tu taulaga ae palota e tetee le Faavae e faataga ai le mea lea. Ou te le 
iloa po o malamalama le Taitai o le Itu Agai i le uiga o lana saunoaga lea na 
fai muamua e lagolago le mea lea o le faapaleni. E matua le mafai lava ona 
fai se malae vaalele i Savaii pe afai tou te naunau e faapaleni mea. E matua le 
mafai. O le a aveane ai le faatelega o le malae vaalele o lea foi e fai i loans, a 
o lona uiga o lea foi ua outou mananao e aua ne i toe faia ni loans? E le 
mafai. E fai la i le a? Ua outou silasila la i ai i le matautia o le mea lea o le le 
talanoa muamua o outou ona aumai ai lea? E tele le manao i mea e fai, ae o 
lea foi e tetee i le o o le Malo e saili mai tupe i luga atu o tupe e mafai ona 
tatou maua i lo tatou lava malosi. A o lea la ua ou tu atu e aua lava ne i e toe 
lauga i lea mea o le faapaleni, e namu leaga mo le agai i luma o le atunuu, ne 
i te i ua seetia ai tagata vaivai, a o le otiga lena o le tamaoaiga o le atunuu 
lenei.  
 
  FOFOGA FETALAI:  Palusalue, malie lou finagalo o lea ua ou fai atua le 
faaiuga. 
 
  Afioga Hon Palusalue Faapo II:  Lau Afioga, na ona ou tali lava i le 
Afioga i le Palemia, taofi le malae vaalele la e i Aleipata ae fai le malae 
vaalele i Savaii.  
 
  FOFOGA FETALAI:  Palusalue, o lea ua ou faauma le mataupu aua ua 
lagalaga le mataupu talu lau mataupu na fai ia Papalii, a o la e taatia i 
lagotonu le lauga a Papalii. Ia faamuta lea mataupu. 
 
  Susuga PAPALII LIO FAAVAIVAIOMANU TAEU MASIPAU:  Malo 
faafetai i lau Afioga, faafetai lava le lavapapale foi. Ia, o le agaga lena, a 
silafia lava se loan lapoa e fai ai Savaii, e talia ma le fiafia e lenei sui 
usufono. Fai se loan lapoa tele, e tele e lou sui usufono. 

  Susuga Hon Tuilaepa Fatialofa Auelua Lupesoliai Aiono Neioti Sailele 
Malielegaoi:  Lau Afioga i le Fofoga Fetalai, e tatau ona ou tali atu, a maua 
loa se loan lapoa pe sili atu le lapoa, fai loa. Ae o lona uiga la o le fai loa 
lena, e leai se vaalele e toe lele mai i Faleolo, aua foi o le faiga lena o mea a 
le aufaipisinisi, e le mafai ona e sau pau i Salelologa toe lele i luga sau pau i 
i. E tasi lava le mea e te lele i ai, a? A o lea la o le a to atu le isi ou pulou, o 
lena la ua sao le mea lena ua e tu ai, o le fai o loans e atiae ai le atunuu, a o le 
tele ia o mea ia e te tatalo mai ai nei, ae tasi lava le faasaoga lea e tatau ona 
ou faasaoina, lea sa e saunoa mai ai, e leai ni fesoasoani o avatu i faletalimalo 
i Savaii. O fesoasoani uma lava ia e ave i faletalimalo, lea foi e ave i 
faletalimalo i Savaii, aemaise lava le tatou fesoasoani faapitoa lea ina ua 
tuanai Evan, na manuia uma ai lava faletalimalo, e leai se faletalimalo e le i 
manuia ai i le fesoasoani lena.  
  O lona lua, e oo foi la i le tatou internet lea ua e saunoa mai ua matua lelei 
lava fesootaiga, na mafua ona lelei ona o le tatou mea foi lea na fai ae faatupe 
mai e le Malo o Saina i luga o nonogatupe e mama le tului, mama mea o 
aiaiga. Ia, na mafai ona fai na mea, ona o le tatou faaaogaina o auala ia e 
fesoasoani ai i lo tatou lima vaivai. O le faasaoga lena. 
 
  FOFOGA FETALAI:  Malie lava Papalii o lo o i ai le faauilavea, tulai mai 
Leaupepe. 
 
  Afioga Hon Leaupepe Toleafoa Apulu Faafisi (Aana Alofi Nu.1):  
Faafetai lava i lau Afioga mo le avanoa. E leai ua ou tulai atu ona o lea ua 
saua i le va aua foi le faafofoga a le Palemene ae le gata i lea o le faafofoga 
tapuai mai a Samoa i le saunoaga manino a le Taitai o le Itu Agai se i tulai 
mai le Tautua. Ua ou faafesili atu po o le a se seneturi o faamoemoe i ai le 
tulaga lea, ina ia fai fuafua foi i ai a matou tapenaga, pe tulai mai o soifua se 
isi pe tulai mai o... Ma le faaaloalo lava, faafetai. 
 
  FOFOGA FETALAI:  Ia aua ia le..... 
 
  Afioga Hon Palusalue Faapo II:  E solomua lava i le sui usufono sa i le Itu 
Agai ae sola i o, ioe, lea ua saunoa faapea. A o lau tali i ai i le fesili, o le 
tausaga fou e tulai mai ai le Tautua, ioe. O saunoaga e pei e vaai maualalo... 
 
  FOFOGA FETALAI:  Palusalue, aua ia, e le o le agaga lena na molimoli 
mai ai e le Afioga ia Leaupepe le mataupu. 
 
  Tofa Lealailepule Rimoni Aiafi:  Lau Afioga i le Fofoga Fetalai, ana ua 
omai Leaupepe ma Tuuu i le Vaega lenei ua leva ona malo. Na o le tau omai 
tau omai ae le talia. 

  FOFOGA FETALAI:  Ia, soia ia o lea ua malamalama lea mataupu, ma 
soia ia tou te faalavelave i le lauga a Papalii. Papalii toe lua ou minute.  
 
  Susuga PAPALII LIO FAAVAIVAIOMANU TAEU MASIPAU:  E toe 
tasi foi si au mataupu lea o le a faauma atu e fetaui lava ma le lua minute lau 
Afioga i le Fofoga Fetalai. 
 
  FOFOGA FETALAI:  Saunoa ia Papalii. 
 
  Susuga PAPALII LIO FAAVAIVAIOMANU TAEU MASIPAU:  Lau 
Afioga i le Fofoga Fetalai, ona ou oo mai lea i femalaaiga. Faafetai o lea ua 
manaia tatou femalagaaiga i luga o le laueleele, ae i ai lau talosaga lea e avatu 
i felauaiga i luga o le sami, leaga o matou lea e o i Savaii i vaiaso uma vaiaso 
uma, e faalogo lava ou taliga i mea nei. Atonu foi e manaia o lea e faafofoga 
mai le Afioga i le Minisita, o lea foi e faafofoga mai le Pule Sili o le 
Faalapotopotoga o Vaa, e aoga foi fautuaga leaga o lea ou te faalogo i ai. A o 
le uiga o lau tala ua aumai i le Palemene, pe leai nisi vaegatupe a le tatou 
Malo e fesoasoani i le kamupani vaa e faatupe ai ovataimi a nai seila ma nai 
kapeteni, leaga o lea ua ou faalogo ua fai le latou iuni, ona e i ai mafuaaga, ua 
le uma ona totogi a latou itula faigaluega. E pei o le agaga lena o lea foi e 
taua, ona o lea ou te vaavaai atu i le Tala o le Tupe, o lea foi e ave fesoasoani 
a le Malo i le faalapotopotoga, a o lou lena agaga, e talitonu foi o le isi lea 
fesoasoani tele ia matou i Savaii aua femalagaaiga. E ese le taua foi o galuega 
a kapeteni foi ma seila i luga o vaa aua le puipuiga o le soifua o le mamalu o 
le atunuu feoai ma a latou meatotino. E talitonu foi o i le alagatupe malosi a 
le kamupani vaa, o luga o le vaa, aemaise lava le va lea o Upolu ma Savaii. 
Ae a silasila lau Afioga i le Fofoga Fetalai, e amata galulue mai le 5 i le taeao 
ae manava i le 6 i le afiafi, e 13 itula. A o lea ua ou maua le tala, pe na o se tai 
10 ea itula pe tai 9 la e totogi. O mea ia, ta te musu e faalogo i ai taliga leaga 
o tatou o Taitai o le atunuu, a tatou feoai, e manaomia le sologa manuia 
aemaise lava, o lena a afifio foi i malaga a le tatou Malo, tou te o atu lava fao 
le vaa ae pupula mai mata o Savaii e le o i Savaii. O le mea lea, o lea e ave le 
faamuamua a le kamupani vaa i a outou afioga. O le mea lea e taua tele le 
silasila totoa ifo i tulaga ia. A manuia ma fiafia tagata faigaluega, e manuia 
foi femalagaaiga. 
 
  FOFOGA FETALAI:  Malie le sui usufono se i tulai mai le Afioga i le 
Minisita e faamalamalama le mataupu.  
 
  Afioga Hon Manualesagalala Mati Tuigamala Enokati Posala:  Lau 
Afioga i le Fofoga Fetalai, faafetai, o le mataupu lea i tagata faigaluega, o le 
mataupu faalotoifale. Atonu faafetai o lea e ... aua ana faapea e tulai mai, e i 
ai lava le tulaga e omai foi ma aumai le faasea, ae pei e leai se mea o tulai 
mai.  

  Ae pei o ni tala salatua atonu e aoga foi e fesootai ai ma teuteu lea vaega pe 
a faapea o i ai se mea o tulai mai. Ae o lo o sologa lelei lava fuafuaga ma le 
faagaoioiga a le Faalapotopotoga o Vaa ma le latou aufaigaluega. 
  O le tulaga foi lea pei ona saunoa i avanoa i malaga a le Malo, e ave le 
faaaloalo i e talafeagai i ai le faaaloalo, o lo o tuu avanoa lava. Ae a oo loa i 
taimi faapea o lo o tulitamoe taimi ona o le aufaigaluega, leaga o la e 
faafofoga mai le atunuu ne i faapea ua fao, a o le mea e tatau ona ave le 
faamuamua. E tasi lava le malaga i le tolu masina e o e faatino, tatou uma, o 
la e o ona o taimi e o ai toe omai e faatino le galuega. E tasi lava ia tuuavanoa 
mo le mamalu o le Malo, o le Palemene, o tatou. Ia aua ne i aveseseina le 
finagalo lea pei o lea e afua atu i le Maota lenei, ia tatou taumafai foi lea e 
puipui ia aloaia e le atunuu avanoa o lo o mafai ona faamatuu atu, na o le tasi 
lava le itula e faia ai asiasiga ona toe foi lea e faatino a tatou galuega. 
  E pei o le tuualalo lena, e lelei le agai lelei o saunoaga ina ia aua ne i sala ia 
Vala le tatou mamalu o le Palemene aemaise o le Malo ma tulaga 
faaaloalogia. Faafetai. 
 
  FOFOGA FETALAI:  Tulai mai lau Afioga i le Palemia. 
 
  Susuga Hon Tuilaepa Fatialofa Auelua Lupesoliai Aiono Neioti Sailele 
Malielegaoi:  Lau Afioga e fai lava sina ou faanoanoa i le lafoga lea ona o au 
le isi e malaga soo ai ou te alu e vaai mea ia e tatalo mai ai le mamalu o le 
Maota lenei. E tatau ona o atu le Kapeneta e vaai tino mo le faatinoina. O 
lona uiga e afua mai foi i talosaga a itumalo, lea e auala mai ia te outou o 
tootooau o le atunuu lea tou te saunoa mai ai i le Maota nei ma outou o atu 
foi tuualalo atu i Ofisa o Minisita ma lou foi Ofisa ma faauluuluga foi o 
Matagaluega. O le ala lena matou te o atu ai e tulituliloa mataupu nei aua le 
atinae o le atunuu ma le soifua lelei. E logo lava la le vaa i le tulaga o malaga 
nei pe a oo ina malaga. O le matou o atu foi, e le o faoa, o la e lava e tele ina 
gaogao le vaa, e le faapea a matou o atu ona ave lea, pe alu foi le vaa ave na o 
le Malo lea e o atu e faatino galuega mo le atinae. Ae le tupu soo foi le mea 
lena, o le tulaga foi ia i le mamalu o le atunuu, o lea e tele malaga a le vaa lea 
e fealuai, ae na o le tasi lava le malaga lea e o atu ai le Malo i inei ma le toe 
foi mai, a o la e avanoa malaga uma, ina ne i te i ua pea mai nisi e le o 
malamalama i le mea lea, ai o taofi uma vaa mo le Malo. O le a le mea o le a 
taofi ai fua e le o toatele nisi o malaga. O le tele lava o taimi pe na o le 
toasefulu ma ona tupu tagata e  o e vaai mea ia pe faatino foi le galuega ina ia 
maea pe vaai i le galuega pe sa lelei ona faatino. 
  Lau Afioga i le Fofoga fetalai, matou te le faimea tuulafoai, e le faapea na o 
le fai o galuega ona tuu lea, tasi lena anavatau taua tele, o le Tulafono taua 
lena mo le faatinoga o galuega, e ave le matou faatinoga ona matou o lea e 
toe vaai i ai, aemaise lava o Lipoti, leaga e paopapa le lafoga a le sui usufono 
i le faafogafoga mai a le atunuu. 

  FOFOGA FETALAI:  Ua maea le taimi o le sui usufono mo Faasaleleaga 
Nu.2, faaiu maia le saunoaga. Lau Afioga ona o le ava tele atu ae ua maea lou 
taimi. 
 
  Susuga PAPALII LIO FAAVAIVAIOMANU TAEU MASIPAU:  
Faafetai mo le avanoa, atonu o lea ua saunoa manino le Malo, ia e ao lava 
ona faaleo atu lagona i mataupu faapenei, e aoga foi e te silasila totoa i ai, ma 
e i ai lava le agaga a chart se vaa e feoai ai tatou pe a o i malaga faapenei, e 
taua lena i lo le afaina fua o femalagaaiga i aso fai soo. Ae afai o le tulaga 
lena, o lena e gaogao i isi taimi, ia e le afaina e leai se mea o i ai. A o le aoga 
foi, o lea foi e faafogafoga mai i latou e talanoa soo mai i nei mea, ia... 
 
  Susuga Hon Tuilaepa Fatialofa Auelua Lupesoliai Aiono Neioti Sailele 
Malielegaoi:  Lau Afioga i le Fofoga Fetalai, o ituaiga mea nei e fai ma le 
faautautaga tatau, a faapea na o le toasefulu e o ae chart atoa ai le vaa e o ai le 
toalimaselau.? O ituaiga mea faapena e fai tuulafoai, o mea soona fai, e tatau 
ona vaai le Malo ia fai ma le faautautaga tatau le faaogaina o aseta a le tatou 
Malo.  
 
  FOFOGA FETALAI:  Faauma mai le saunoaga Papalii. 
 
  Susuga PAPALII LIO FAAVAIVAIOMANU TAEU MASIPAU:  Ona 
faaiu atu ai lea o se lagona, ia o tatou lafoga foi nei mo faguinu ma le ava 
malosi. 
 
  FOFOGA FETALAI:  Ua maea lou taimi Papalii, malie le sui usufono. 
 
  Susuga PAPALII LIO FAAVAIVAIOMANU TAEU MASIPAU:  O le 
matou lava fautuaga, silasila pea i ai i mea faapena aua e afaina ai foi le 
tulaga o aiga mo le lumanai, aua e moni lava ia i latou e taumafa, ae afaina ai 
foi le tamaoaiga o aiga taitasi. Ia manuia tele le tatou Fonotaga, faafetai mo le 
avanoa. 
 
  FOFOGA FETALAI:  Malo faafetai saunoa, malo foi fetalai i lenei vaega 
o le taeao. Ua avanoa le Maota mo se isi sui usufono e fia saunoa. Ia, tulai 
mai Toeolesulusulu, a maea lau Afioga ona sosoo lea ma Lealailepule.  
  Tulai mai le sui usufono mo Aana Alofi Nu.3. 
 
  Afioga TOEOLESULUSULU CEDRIC POSE SALESA SCHUSTER:  
Faafetai lava i lau Afioga i le Fofoga Fetalai mo le avanoa. E ui lava ina 
avatu se tuualalo ina ia mafai ona atoatoa se manatu ona e le i aumaia 
faasaoga o le tatou Tala o le Tupe, ae o le a taumafai atu pea i nisi o vaega e 
fia maua i ai se atoaga. 

  E muamua ona ou faatalofa ma faafetai i lau Afioga i le Fofoga Fetalai 
faapea foi le Afioga i le Palemia ma le Kapeneta, aemaise foi Minisita 
Lagolago. Liliu mai i lea itu o le vai i le Afioga i le Taitai o le Itu Agai ma le 
Sui Taitai ma sui usufono mamalu uma o le Fono. E faatalofa atu foi i le paia 
ua sasao nei i le Maota i le afifio o Ofisa Sili o Pulega ma Pule Sili o 
Matagaluega ma Faalapotopotoga a le Malo aemaise le Ofisa o le Fono.  
  E faatulou atu foi i le paia o Samoa i Lana Afioga Mamalu O Le Ao o le 
Malo ma Lana Masiofo, le Sui Ao ma Lana Masiofo, le paia i Tama ma o 
latou Aiga o Tama ma Aiga, Tumua ma Pule, Ituau ma Alataua, Aiga i le Tai 
ma le Vaa o Fonoti. Afifio foi le aufai tatalo o lo o nono manu aua se manuia 
o Samoa. E le gata i lea o le Afioga i le Faamasino Sili aemaise o le Vasega o 
Faamasinoga. E faatulou ma faatalofa atu foi i si ou itumalo o Aana Alofi 
Nu.3. 
  Lau Afioga i le Fofoga Fetalai, o le a taumafai atu loa se vaivai foi a o se 
tuualalo e tusa ai o le Tala o le Tupe pei ona talanoaina i lenei taeao. Lau 
Afioga i le Fofoga Fetalai, o lau vaavaai i le Tala o le Tupe, e le gata o le 
tausaga nei, a o le fa tausaga po o le lima tausaga o lenei Paeaiga, e i ai nai 
vaega e fia faaoo i ai se leo.  
  Muamua, e talitonu e tele galuega faatino a le Malo i le faaleleia lea o tatou 
atinae tetele, ona o se manatu ua manaia le fale, a o le anoafale, e lagona e lou 
sui usufono e le o atoatoa ona tapenaina. O se faataitaiga lau Afioga i le 
Fofoga Fetalai, so o se isi e sau i le tatou atunuu, a oo mai i le malae vaalele, 
ua manaia le tatou malae vaalele, o aualatetele ua matagofie ma lelei le 
fauina, oo mai i totonu o le taulaga, ua manaia fale o le tatou atunuu ua 
tapenaina, o faleaoga foi i totonu o nuu ma afioaga ua tele ina faaleleia. A o 
sau vaai faalemafaufau i ai e tusa o le faatinoina ma le faaaogaina o nei fale 
ma atinae, e le i atoatoa le lelei o le tapenaina. E lagona ai la se manatu, e ao 
ona silasila le tatou Malo aemaise o le atunuu, ina ia faaleleia loa ia vaega. O 
se faataitaiga o le tele o faleaoga ua mananaia, o le tulaga i meaaoga ma le 
faatinoina o resources e faaaogaina e faiaoga e le o lava le auaunaga ma le 
faatinoina. O faiaoga foi, ou te talitonu o lea ua lelei totogi ae manaomia le 
faaleleia ma le siitia o le latou auaunaga, e le gata o le aotauina ia lelei, a o 
vaega foi ina ia faaaoga lelei ia mafai ona alualu pea i luma le tomai o alo ma 
fanau a le tatou atunuu, pei ona maitauina foi i le suega i le tausaga ua tuanai, 
e i ai nisi o vaega. O nisi foi o tamaiti aoga ua maitauina e iu mai i aoga 
Vasega 13 e oo atu i le Iunivesite. O se faataitaiga lau Afioga, o lou nuu o 
Satapuala mai le lima tausaga o lenei Paeaiga, pe a ma le 20 i le 25 tamaiti ua 
mafai ona alu i totonu o le Iunivesite ma aoga maualuluga. Mai lea 25, na o le 
toalua i le toatolu tamaiti ua mafai ona iu. O le fesili tele ma le talanoa foi i 
aiga, muamua, e amata le aoga e le o lelei tamaiti i totonu o le aoga, e le o 
lava le tapena mai i aoga tulagalua ma aoga itumalo ina ia mafai ona faaleleia 
ai ma faaauauina le aoga ina ia mafai ona faaiuina. O le tele o nei alo ma 
fanau, e naunau i aoga, ae ua leai se seleni e mafai ona faatino ai le 
naunautaiga o matua ona uma lea pe tasi le semester, pe tasi le tausaga.... 

  FOFOGA FETALAI:  Malie le sui usufono se i avatu le avanoa i le 
Minisita mo Aoga, Taaloga ma Aganuu. Tulai mai lau Afioga Magele. 
 
  Afioga Hon Magele Mauiliu (Minisita mo Aoga, Taaloga ma Aganuu):  
Lau Afioga i le Fofoga Fetalai, ou te tulai atu ma le faaloalo ona o nisi foi o 
itu taua ua taua i le saunoaga a le sui usufono. Masalo po o manatua e le sui 
usufono ua tolu nei tausaga o fai mai le pese lea a le tatou Matagaluega ma le 
Malo, o aoga, e le na o faiaoga, e aofia uma ai tagata uma, o matua i totonu o 
aiga, o faafeagaiga, faifeau, o Komiti o Aoga. O le pese lena o lea e tau fai 
atu, aua e le mafai ona atoatoa le aoaoina lelei o se tamaitiiti pe a le atoa le 
support lea mai tua i aiga aemaise lava o matua. E faigofie lava ona tatiai mai 
latou fanau i aoga ma faapea mai, "Fai le galuega lea." E i ai le galuega tele a 
le matua e fai i taimi ua uma ai le aoga, aemaise o le uunaia o tamaiti aoga e o 
i totonu o aoga. Ma e le o se galuega foi e vave ona foia, o lea lava ua amata 
ona uunai mai agaga o le tatou atunuu i le mea lea e pese atu ai le Malo ma le 
Matagaluega o Aoga ia alolofa, omai e fau faatasi le galuega. E pei la o lea e i 
ai tatou galuega lea e avatu i tua i communities lea ua i ai tatou literacy weeks 
lea ua amata, se i omai ai matua e vaavaai ma faitautusi faatasi ai ma latou 
fanau ina ia atiae. E sao lelei lava le sui usufono lea, e amata mai lava i lalo 
le... e sao foi le faitioga lea e oo mai tamaiti i vasega i luga e i ai isi tamaiti e 
le i iloa faitautusi tusi, e le malamalama. O lea e agai i ai tatou, aumai loa la 
ma le lagolago a le tatou kamupani lea e pei o le SSAB, o le BSL, ma isi 
kamupani ia ua latou iloa le taua o le mea lea e fai, aua e penefiti foi pisinisi 
pe a lelei fanau.  
  O lea la ua tatou vaai i ai i taumafaiga ia e fai, faafetai ua i ai sui o le 
Palemene lenei ua involve i le literacy week, lea foi sa outou silasila i le 
tausaga na tea nei, na o Faauluuluga o Matagaluega i tua, o Hai Komesina, na 
o i tua e participate ai ona o le mataupu lava lea. E le na o Samoa, literacy 
rate la e ia i isi atunuu pe a faatusa tatou i le SIDS, mea o island states lea na 
omai meet i inei, o lea e feoloolo tatou, ae le o lelei. E le o le tulaga lena o lea 
e manao i ai le tatou Malo, ia matua uunai lava a tatou aoga ina ia aua nei i ai 
se tamaitiiti e faapea ua le maua le avanoa e aoga ai. O lea foi la na faasaga 
atu le tatou Malo e totogi tatou pili, lea foi e tele le seleni a le Malo lea na alu 
ai, faatasi ma ana paaga. Lea ua totogi mai lava i lalo i le Year 1, ua tau lava i 
luga i le Year 11, o se taimi oo atu i luga i le isi level. O lea foi ua faasolo atu 
le Malo i luga i aoga amata, e uunai mai aoga amata, e le gata ina anoa mea e 
fai e aoga amata, ae ia faapea foi ona lelei tatou faiaoga ina ia masii mai e 
vaai totogi o faiaoga amata ia e i ai, ina ia o faatasi uma lava le atinae lea 
faatasi ma le lagolago a le atunuu, aemaise lava tatou lea e omai i totonu o le 
Maota lenei. Faafetai o lea e involve nisi o outou i mea o Komiti, a o le tatou 
galuega o le galuega e faifaatasi, e le mafai foi ona fai i se taimi vave, o lea 
ua lua nei tausaga e le i toe i ai se isi ua iu mai i le Iunivesite, ona o le.... 

  Afioga Hon Palusalue Faapo II:  Lau Afioga i le Fofoga Fetalai o se mea e 
fia malamalama ai... 
 
  FOFOGA FETALAI:  Se i maea mai le saunoaga a le Minisita, o lea e tali 
i le... 
 
  Afioga Hon Palusalue Faapo II:  Ou te ofo i lenei taimi o le a fia minute 
ae o lea e i ai le avanoa e tali ai le Afioga i le Minisita.  
 
  FOFOGA FETALAI:  Onosai mai o lea ou te tuu atua pea le avanoa. 
Saunoa lau Afioga Magele.  
 
  Afioga Hon Magele Mauiliu:  Faafetai lava i lau Afioga, o lea lava sa e tuu 
avanoa. Sa lauga Papalii, o lea sa e tuua i ai le avanoa ua itula na e tuua i ai 
ona o faauilavea. O lea la e taumafai atu foi lele le tatou Malo i tulaga nei, o 
lea ua uunaia tatou aoga, totogi ma pili, ma tulaga faapena, o lea ua tatou agai 
i ai. ua lua nei tausaga e le i toe iu mai se isi i le tatou Iunivesite, ona o lea ua 
sii i luga i le tikeri. Ou te iloa o Tesema i le tausaga nei ua amata loa ona iu 
mai tatou tagata nei. O le faamoemoe lea e i le tatou Malo, ia oo lava i 
faiaoga amata lea e fai tikeri, sii o latou totogi ma tulaga faapena. A o lea ou 
te lagona o le mea lea na saunoa mai ai le sui usufono i le tulaga lea o tatou 
aoga, o lea, e agai lava i i, a, talosia e oo atu i le isi sefulu tausaga o i inei lava 
ma outou soifua pea, ona outou iloa ai lea o le eseesega. A o le taimi nei, ia 
omai tatou fau faatasia, Literacy Week i inei, a i ai o outou taimi, ia o e faitau 
tusi atu i nai tamaiti, o lea foi e fai le culture i le vaiaso lea, ia omai e sisiva 
ma toe faamanatu ia a outou culture, faafetai. 
 
  FOFOGA FETALAI: Tulai mai le sui usufono, ua manino ma 
malamalama le fautuaga agai i le Ofisa o Aoga. Ia me’i i le isi Matagaluega le 
sui usufono mo Aana Alofi Nu. 3. 
 
  Afioga TOEOLESULUSULU CEDRIC POSE SALESA SCHUSTER:  
Faafetai i lau Afioga i le Fofoga Fetalai. Ia o le tulaga foi lea e oo i ai se 
tuualalo i le falemai, ua matautia le manaia o falemai o Samoa, ua matautia le 
manaia o tapenaga, a o le lagona e maua pea e nisi o aiga, o lea foi sa silasila 
i ai le mamalu o le tatou atunuu e le gata i lenei fono, o nisi foi o atugaluga o 
i latou e oo atu ma umi ona faatali ia fomai, ia o le tuualalo lava, o lea ua 
manaia le falemai, ina ia mafai ona ave loa le faamuamua ma atiae i latou e 
faatinoina nei galuega ina ia aoga o tatou falemai o lo o i ai. 
  Lau Afioga i le Fofoga Fetalai, e faapea foi se tuualalo i le vaega o le suavai 
ma le eletise, aemaise o auala mo latou atinae o lo o faapea mo le lumanai o 
le atunuu. O lea ua saunoa le Afioga i le Palemia e taumafai ia oo atu i le 
2017 ua renewable energy uma tatou.  

  Ou te talitonu o le faanaunautaiga e le o le renewable a o le pau o le tau o le 
eletise, ia tatou oo atu e 100% le renewable, a o le tau lava lea o lo o maua e 
o tatou tagata. Pe mafai ona toe silasila i ai ina ia le gata ina ia faaleleia le 
auaunaga, ina ia mafai ona pau mai ai i lalo tau, a o le faaleleia ai foi o le 
siosiomaga o lo tatou atunuu.  
  Lau Afioga i le Fofoga Fetalai, o se tasi o vaega e fia oo i ai se manatu. I le 
faataatiaga mai o tatou tagata faigaluega o le tatou atunuu i faamaumauga a le 
Ofisa o le Statistic ma le Economic Output lea na aumai e le Treasury, pe a 
ma le 23,000 tagata faigaluega o lo o totogi paid employment, a faatusa i ai i 
le 180,000 o le tatou atunuu, tusa lea i totonu o se aiga e toa 9 e tasi le tagata 
faigaluega, ua 53 tausaga o Tutoatasi lo tatou atunuu. Ou te ioeina foi le tele 
o le lelei o le savaliga o le tatou atunuu e faatusa i isi atunuu o motu laiti ma 
atunuu tau atiae. Ae i lea faataatiaga, afai e tasi le tagata e faigaluega i totonu 
o le aiga e toa 9, ia e totogi ai le pili o le aoga, e totogi ai pili o moli, e sue ai 
taumafataga ma le faatinoina o le aiga, e fesoasoani i fale ma…..o le pagatia 
lea o le reality lea o lo o face ma le tatou atunuu, e faigata ona stretch le 
totogi o le tagata e toatasi e ola uma ai le aiga, ae ua manaia fale o le tatou 
atunuu, o vaega e faatino ai galuega a le Malo, a o aiga taitasi, e le o mafai 
ona maua le faamanuiaga lea. O le tuualalo la, ina ia mafai ona silasila ma fai 
se faatatau po o se faa-priority o le tatou Malo ina ia mafai ona…..e le gata 
ina ia sii i luga ia maua se auala e toatele ai latou e faigaluega e fesoasoani i 
totonu o aiga taitasi, ae ia mafai foi ona faateleina totogi, ona pei ona silafia e 
faatusatusa i le Tala o le Tupe o lo o tuuina mai. 
  O le Matagaluega o Leipa. E 40% o le tupe o le $6miliona o lo o tuuina atu i 
ai e alu i totogi o tagata faigaluega. 
  O le Pulega o le SROS, e 50% o le tupe o lo o tuuina atu, e alu i totogi o 
tagata faigaluega. 
  A o le Matagaluega o Punaoa ma le Siosiomaga, o le $10miliona pe 
$11miliona o lo o tuuina atu i ai, e $8miliona e alu i le totogi o tagata 
faigaluega. O se mea o le 80% o le tupe e tuuina atu o lo o alu i tagata 
faigaluega i totogi o tagata faigaluega. 
  O se tasi foi lea i lau vaai lau Afioga i le Fofoga Fetalai, e faigata ai ona 
faatino galuega fuafuaina ona ua tele le….. 
 
  FOFOGA FETALAI: Malie le sui usufono, se i tuu atu le avanoa i le 
Afioga i le Sui Palemia. 
 
  Tofa Hon Fonotoe Nuafesili Pierre Lauofo (Sui Palemia):  Lau Afioga i 
le Fofoga Fetalai, faafetai mo le avanoa. E matagofie le saunoaga a le sui 
usufono, ae manatu e i ai nai vaega e tatau ona faamanatu e agai la i se 
faasaoga foi lele i nisi o tulaga o lo o saunoa i ai. 

  Atonu e sao ia faamaumauga ia e aumai i Matagaluega e tusa lea i le aofai o 
tagata faigaluega i totonu o le atunuu, o tagata foi ia o lo o employ, in regular 
employment. E manatua foi, o le toatele lava o tatou tagata e galulue i 
faatoaga e i ai a latou faatoaga e galulue ai, masalo o le isi 80% lena o tagata 
galulue i totonu o le atunuu o lo o galulue i faatoaga, o i ina o lo o maua ai a 
latou seleni maua ai le tupe mo le atinaeina o latou aiga, e faapea foi isi mea 
fai o aiga. 
  Ae manatua foi, e le gata i galuega ia o lo o galulue ai tagata ma faatoaga, a 
o lo o i ai foi nai isi seleni o lo o maua mai fafo o fesoasoani mai aiga i fafo, 
o nai tupe faamomoli ma tulaga faapena. O mea uma lava o lo o fesoasoani 
tele i le atinaeina o aiga, ae pei la o tulaga ia o galuega o lo o silasila i ai, ia e 
sao foi, a silasila foi i Matagaluega i pasene ia e aumai i le tupe o lea e faaalu 
i le aufaigaluega po o personnel, ia o tulaga na ona o lo o tele galuega a 
Matagaluega o lo o fia faatino, a o galuega ia o lo o galulue ai e fesoasoani 
aemaise lava i i i i le vaega lea tau le Leipa ma le Matagaluega lea o le MCIL, 
o lo o galulue soosootauau o latou lea o le lala lea a le Malo po o le agency 
lea a le Malo o lo o galulue faatasi ma le aufaipisinisi po o le private sector. 
O i ina o lo o taumafai ai polokalame ia a tatou pei foi ona faalauiloa soo, ina 
ia atinae le atunuu, e le gata i le vaega lea o le augaosi oloa, e faapea foi le 
vaega o pisinisi a le aufaipisinisi, o i o lo o agai i ai galuega ia mo le atinaeina 
o le tatou private sector po o le aufaipisinisi, e maua ai la galuega ia pei ona 
saunoa i ai le sui usufono. 
  O tulaga la ia o lo o taumafai pea, a silasila foi i ai o lo o faatuputupulaia 
pea ia nai tulaga ia. E faapea foi la i isi galuega po o atinae tau tagata tafafao 
maimoa mai, tasi foi lea vaega o lo o agai i ai le tatou Malo o lo o maua ai foi 
galuega a o tatou tagata – ma o lo o faapena ona faatuputupulaia le sector lea 
i tulaga tau faletalimalo. O lea ua e silasila masalo e le i toe mamao foi tatala 
le isi faletalimalo tele lea e i gatai i Moataa po o i i Taumeasina, o le tasi foi 
lena atinae tele o le a faaopoopo ai foi galuega. Ia o le tulaga la pei o lea e te 
agai mai i le employment, ia o vaega uma na o lea o lo o galulue i ai le Malo, 
ae e moomia foi la tagata galulue o le Malo, ina ia faapena fesootaiga ia mo 
atinae ia ina ia mafai ona tino mai.  
  O le talanoa atu lea lau Afioga i le Fofoga Fetalai e tusa o le mataupu o lo o 
aumai. 
 
  FOFOGA FETALAI: Malo faafetai. E faasao lou taimi le Afioga i le sui 
usufono mo Aana Alofi Nu. 3, se i tulai mai lau Afioga i le Minisita mo le 
Siosiomaga ma Punaoa Faanatura. 

  Tofa Hon Faamoetauloa Lealaiauloto Ulaitino Faale Tumaalii (Minisita 
mo le Siosiomaga ma Punaoa Faanatura):  Faafetai i lau Afioga i le Fofoga 
Fetalai i le avanoa ua tuuina mai. E leai foi se agaga e faalavelave i le 
saunoaga i le sui usufono, na ona faamalamalama atu o le itu lea. Atonu o le 
siisii o fuainumera o le Budget ona o mea ia o salaries o tagata faigaluega, e 
le faapea o le siisii lea e i ai aua o lea e pay konekarate foi lele ua faaiu, e tasi 
lena auala e ala ai ona oso i luga ae o lo o tumau pea le numera o tagata 
faigaluega, afai la faapena, o lona uiga la ua ova ai pasene pei ona e saunoa i 
ai. Ma lou faaaloalo lava. 
 
  FOFOGA FETALAI:  Tulai mai le sui usufono e faaauau mai le saunoaga. 
 
  Afioga Hon Palusalue Faapo II:  Lau Afioga i le Fofoga Fetalai, mo le 
faasaoina o le taimi o le sui usufono, leaga o le saunoaga umi lava a le Sui 
Palemia, ou te fautuaina e faitau ia le……lau Afioga i le Sui Palemia, faitau 
le Lipoti lea mai le ILO, oi lea e tau mai ai ia, lea e i ai uma ai lava ia….. 
 
  Tofa Hon Fonotoe Nuafesili Pierre Lauofo:  Lau Afioga o lea ua maea 
ona ou faitau ai, o le ala lea ua ou sau ai ma le……o lena tonu lava lea e agai 
atu ai lau lauga. 
 
  Afioga Hon Palusalue Faapo II:  O lona uiga e sese le mea lea? E sese le 
mea a le Malo…? 
 
  Tofa Hon Fonotoe Nuafesili Pierre Lauofo:  A foi o le mea lena o lea ou 
te talanoa atu ai. 
 
  Afioga Hon Palusalue Faapo II:  O le mea lea ou te fautuaina, o 
fuainumera ia e saunoa i ai le sui usufono, o numera e faamaumauina. 
 
  Tofa Hon Fonotoe Nuafesili Pierre Lauofo:  Lau Afioga i le Fofoga 
Fetalai, o le mea lea e sau agai i ai, e ese mamao lava le mea lea e agai mai ai 
le Taitai o le Itu Agai, ese le mea na ou tali atu ai i o i le saunoaga a le sui 
usufono. O lea sa ou agai atu au ia aua o lea sa saunoa mai e 23,000 le 
faitauaofai o tagata faigaluega, a o lea na ona faamanatu, o le tele o isi tagata 
o lo o galulue i o tatou faatoaga, a, o la e lavevea uma ai lava i totonu o 
ituaiga faatoaga eseese, o mea uma la na na ona faamanatu atu, a? 
 
  FOFOGA FETALAI:  Faafoi le tusi a Lefau, faafoi muamua le tusi a 
Lefau. Ia o lea ua manino ma malamalama le folasaga a le Afioga i le Sui 
Palemia. 
  Se i tulai mai le Afioga i le Palemia. 

  Susuga Hon Tuilaepa Fatialofa Auelua Lupesoliai Aiono Neioti Sailele 
Malielegaoi:  Lau Afioga i le Fofoga Fetalai, e tatau foi ona ou tulai atu, o 
fuainumera na, o fuainumera na i latou ia e lesitala lelei ma totogi a latou 
NPF, totogi a latou PAYE, a o le tele ia o le galuega a le NPF ma le Inland 
Revenue la e sue uma mai le vaega lea e le i lesitala, aua foi e tele lava nai 
pisinisi e fealoalofai solo ai lava i totonu i i i le vailiu lea ae le totogia a latou 
NPF ma a latou lesitala. O le uiga lena, o lea e tele lava le aufaigaluega ae le 
o mafai ona lesitala. E pei lava o le tele o tama o lea e tumu ai le atunuu o la e 
le o aumaia uma ma faailoa uma mai nai a latou mea nuti la e fai, e faatoa 
iloa lava i le taimi e feoti ai. 
 
  FOFOGA FETALAI:  E manatu ua manino ma malamalama le folasaga a 
le Afioga i le Sui Palemia ma le faaopoopo atu a le Afioga i le Palemia. 
Malilie sui usufono mamalu ou te fautuaina pea, e le faatagaga e le tatou 
Tulafono Tumau lou agai i le isi faasao, e agai pea i le isi sui usufono 
mamalu o lo o saunoa. E faamanatu atu lau Afioga i le Taitai o le Itu Agai, ua 
manatu tele ona o le manumanu i le taimi o le sui usufono mamalu o lo o 
saunoa. 
  Tulai mai le sui usufono mamalu mo Aana Alofi Nu. 3. 
 
  Afioga TOEOLESULUSULU CEDRIC POSE SALESA SCHUSTER:  
Faafetai lau Afioga mo le avanoa. E moni le saunoaga i nisi foi o latou e le o 
mafai ona totogi a latou tax i totonu o le tatou Malo. O se tasi lea vaega o se 
tuualalo, o le anoafale ina ia tapena lelei, afai o i ai nisi vaega seleni o le tatou 
atunuu e mafai ona toe faaleleia le aoina mai, atonu o se vaega lea e ao ona 
toe silasila i ai ina ia mafai ona faateleina seleni e faagaoioi ai ia galuega o lo 
o fia faia a lo tatou Malo. 
  O le a ou le tali atu i le Afioga i le Minisita i le konekarate, o fuainumera 
lava ia e avatu o fuainumera lava o lea e sau i totonu i i, afai la e sau o le tupe 
e faaalu mo tagata faigaluega, ia o salaries and wages, but afai o lea o lo o 
faaalu isi seleni mo le totogiina o konekarate, a o le ata lava o le 80% o le 
tupe a le Matagaluega, a e fua la i ai, na o le 20% o lea e faagaoioi ai le 
faatinoina o galuega. O le agaga o le tuualalo lau Afioga i le Fofoga Fetalai, 
atonu o le vaega lea e le o mafai ai ona atoa le auaunaga a i latou, ona ua 
toatele tagata faigaluega, atonu e le o lava ia resources e latou te faatinoina ai 
a latou galuega. O lea la e i ai le tuualalo ina ia mafai ona toe silasila ina ia 
lava resources e faatino ai. O le Matagaluega foi lea o le Siosiomaga o se 
Matagaluega tele, e le gata o seleni o lo o tuuina ai a le tatou Malo, e 
maitauina foi o se tasi lea o Matagaluega e aupito i tele le tupe mai fafo e ala 
mai i fesoasoani mai fafo i grant ma aid e faatinoina ai latou galuega e silia 
ma le $8miliona i le $10miliona i tausaga taitasi. Ia o le tuualalo lava ina ia 
mafai ona faaleleia, e le o i ai se manatu a mea ua leaga, a o le toe timata le 
upega ma toe vailiili, ia mafai ona faatino galuega i afioaga ma….. 

  FOFOGA FETALAI: Malie le sui usufono, se i avatu le avanoa i le 
faauilavea a le Afioga i le Minisita, tulai mai lau Afioga i le Minisita mo 
Punaoa Faanatura ma le Siosiomaga. 
 
  Tofa Hon Faamoetauloa Lealaiauloto Ulaitino Faale Tumaalii:  Lau 
Afioga i le Fofoga Fetalai, leai o le mea e fia faamalamalama. A aumai tupe 
mai fafo i mea o poloketi, e le aumaia ai la ni totogi o le aufaigaluega, e alu 
sao lava i le poloketi ma o lo o usitaia foi ia tulaga o le poloketi ma le 
faaaogaina o tupe nei, aua e mafaufau le Malo ina ia lelei ona faaaoga ma 
faaaoga sao ia seleni nei ua tuuina mai mo le atinaeina o le poloketi lea pei 
ona faamanuiaina ai Samoa. 
  E moni le saunoaga, e tele naua tupe o lea e aumai i totonu o le atunuu i 
poloketi o lo o faatino i totonu o le Matagaluega, ae le faapea la o lavea ai ia 
totogi o tagata. O totogi lava o le aufaigaluega ia e totogi e le Malo, ao tupe o 
lo o aumai i totonu o poloketi, e faaalu sao lava i le mea o lo o……….i le 
faasinomaga o le faaaogaina o tupe ia, ina ia lelei le poloketi ma maua le iuga 
e pei ona fuafuaina. Ma le faaaloalo lava. 
 
  FOFOGA FETALAI:  Malo faafetai….. 
 
  Afioga TOEOLESULUSULU CEDRIC POSE SALESA SCHUSTER:  
Faafetai i lau Afioga i le Fofoga Fetalai… 
 
  FOFOGA FETALAI:  Ou te vaelupeina le saunoaga a le sui usufono ona o 
lea ua tatou taunuu i le tatou taimi malolo o le taeao. O le a avatu le avanoa e 
faaauau ai le saunoaga ma faauma mai pe a tatou foi mai, mai le tatou 
malologa masani. 
  Ou te faasilasila atu o le a faataatia ese Taualumaga a le Fono Aoao 
Faitulafono mo lana malologa masani o le taeao. 
 
 
  Na faataatiaese Tualaumaga a le Fono Aoao mo lana malolologa masani i 
le itula e 10:45 i le taeao ma toe amatalia i le itula e 11:27 i le taeao. 
 
 
  FOFOGA FETALAI:  E faasilasila atu ua toe amatalia nei Taualumaga a 
le Fono Aoao Faitulafono. 
  E maualuga le faamoemoe o lea ua tatou toe taliu mai i le tatou malologa, 
ma e talitonu ua maua lo outou malosi faafouina i lenei vaega o le taeao i le 
tatou malu taeao na maea nei. O le agaga lava ma le faamoemoe ina ia 
faaauauina pea le tatou galuega ma le atoatoa. E viia ai le Atua i kalasia ua 
foai i lenei vaega o le taeao, e faaauau ai le tatou galuega ua faatulagaina. E 
fai le malologa o saunoa le sui mamalu o Aana Alofi Nu. 3. Tulai mai e 
faaauau le saunoaga. 

  Afioga TOEOLESULUSULU CEDRIC POSE SALESA SCHUSTER:  
Faafetai i lau Afioga i le Fofoga Fetalai mo le avanoa. Faafetai atu foi i lau 
Afioga i le Fofoga Fetalai ma le paia o le Matagaluega, ona o le taumafataga 
ua saunia e fai ai se faasiligamalosi a sui usufono aemaise o faauluuluga o 
Matagaluega o lo o faapea ona tatou feagai ai i lenei aso. Faafetai lau Afioga i 
le Fofoga Fetalai mo le avanoa e toe faaauau atu se faamatalaga. O le 
naunautaiga lava ina ia toe sasaa le fafao ma toe silasila i nisi o vaega e ao 
ona toe faaleleia, aemaise lava ia tatou tupe maua ma tupe faaalu.  
  O se tasi o faataitaiga lau Afioga e pei ona avatu se tuualalo. O le 
Matagaluega lenei o Siosiomaga, o se faataitaiga e pei ona maua, e silia ma le 
$8miliona o lo o faaaluina i tagata faigaluega. E mai i lea vaega, pe tusa e tasi 
ma le kuata miliona o lo o alu i le totogi o le Pule Sili ma Pule Sili lagolago, e 
maitau atu pe 13 pe 14 ia vaega. O se tupe tele, o le agaga lau Afioga o le tele 
o tatou tagata faigaluega o le taua o le maua o le avanoa, ae ao foi ona tatou 
silasila le tatou Malo aemaise le faatinoina o tiute ina ia mafai ona faatino 
uma galuega. 
  Ona ou see mai lea lau Afioga i le Fofoga Fetalai i le vaega o taaloga. E 
faafetai foi i le matagofie o faletaalo ua uma ona tapenaina e le tatou Malo 
mo taaloga aua le atinae o se tasi o atinae i lou lea talitonuga o se tasi lea o 
lumanai taua o Samoa. E pei ona faaalia foi i nisi o Fonotaga ua tuanai, e tele 
le tupe e maua mai ai e mafai ona fesoasoani  ai, pe a mafai ona autovaa atu 
ma maua ni konekarate aemaise foi o avanoa e taaalo ai ma faatasi ai nisi o 
alo ma fanau i nei avanoa , e fesoasoani ai e le gata o aiga, ae maua ai foi ni 
galuega a nisi e faigaluega e lagolagosua i tagata taaalo. Aepeitai ane lau 
Afioga i le Fofoga Fetalai, e vaaia ma le faanoanoa nisi o a tatou facilities o i 
ai nei i Tuanaimato. Ua mea ona fausia, e tele le tupe a le tatou Malo ua alu, 
ae po o ua 5 i le 10 tausaga e le o mafai ona faaaogaina ia facilities. E 
talosagaina ai ina ia toe silasila ia faaolaola nei taaloga, ina ia mafai ona 
maua avanoa. 
  O se faataitaiga lau Afioga o le malae baseball tele o lo o i ai i uta. O le 
toatele foi o i latou o lo o taaalo i lea taaloga i Amerika ma Iapani, a laititi le 
totogi o le tagata o le $miliona i le tausaga, ae e le o mafai ona tatou maua lea 
faamanuiaga, ona e le o atinaeina lea taaloga, ia e faapea foi i nisi o taaloga. 
O le tuualalo ina ia mafai ona toe seu silasila le tatou Malo ina ia faaleleia, e 
le gata o lea ua lelei facilities ae ou te talitonu, atonu o le le’i i ai o ni 
equipment e faatino ai, e fesoasoani ai foi i Faalapotopotoga o Taaloga o lo o 
faapea ona latou faatinoina. Atonu foi e le o lava ni a tatou coaches ma ni 
local competitions e mafai ona atinae  ai. Ae talitonu le agaga, o se tasi lea o 
vaega e le tele se tatou investment i ai ae tele le return e mafai ona maua mai 
ai i taaloga.  

  Lau Afioga ona ou see mai ai lea i nisi foi o atinae tetele a lo tatou Malo sa 
feagai ai i tausaga ua tuanai, ona o le faamoemoe ina ia mafai ona faaitiitia ia 
tupe alu, ae faateleina a tatou tupe maua mai. E vaai ma le faanoanoa, e tusa 
ai ma le tala o le Tupe i le fale o Fiame Mataafa ma le Tuiatua, o fale fou ia e 
lei leva nei ona maea tapena, ae talitonu o le faanaunautaiga lea e i ai nei ina 
ia tele se tupe e maua mai ai, aepeitai ane i le faataatiaga mai o le tala o le 
Tupe , o lea toeitiiti atoa le miliona e alu i galuega faaleleia o ia fale. O le 
faasiliga e alu i ai a le tatou Malo, ese mai ai i lea o lo o totogiina o tatou 
loan. Pe mafai ona toe silasila i ai po o a auala e faaitiitia ai ia expenses po o 
costs ia e alu i le maintenance o nei fale.  
  O le faataitaiga, o lo o i ai le faamoemoega o le tatou Malo i renewable 
energy pe ua fai ni energy audit o nei fale, e talitonu e tele se faasaoina o le 
eletise e maua mai ai pe a mafai ona convert mai  i energy efficient ia product 
ia e faaaoga i nei fale, ina ia faaitiitia mai ai le tupe alu, ae maua ai foi se 
seleni faasili aemaise lava galuega fuafuaina a le tatou Malo.  
  Lau Afioga i le Fofoga Fetalai ona ou see mai lea i se faafesili mo le 
Taitaifono ae maise o le Komiti o Tupe, ona e le o maua i se faamatalaga, e le 
gata foi i lea ao le Lipoti o le latou Komiti, po o le a se tala faatatau o le 
aofaiga o nonogatupe o lo o i ai nei a lo tatou Malo, po o ua i ai foi se avanoa 
e silasila i ai po o le a le forecast mo annual payments mo le isi 20 po o le 10 
tausaga. O le agaga o le fesili lau Afioga i le Fofoga Fetalai, ona e tele le 
tausaga ua tuanai, pe $50miliona na alu i le totogiina o tatou aitalafu, o le 
tausaga nei o lea ua sii i luga i le $71miliona, ae vaai atu e tele foi isi a tatou 
nonogatupe e lei amatalia ona totogi. E le gata i lea o le tele o 
nonogatupe…… 
 
  Susuga Hon Papaliitele Niko Lee Hang:  Lau Afioga i le Fofoga 
Fetalai…… 
 
  FOFOGA FETALAI:  Malie le sui usufono sei avatu le avanoa i le 
Taitaifono o le Komiti. Tulai mai lau Afioga. 
 
  Susuga Hon Papaliitele Niko Lee Hang:  Faafetai i lau Afioga mo le 
avanoa. E le fia faalavelavea le saunoaga matagofie a le sui mamalu ae ou te 
tulai atu e tali le fesili lea i le aofaiga o le nonogatupe. A silasila lau Afioga i 
le Fofoga Fetalai aemaise foi le sui mamalu i le tatou Physical Strategic 
Statement o lo o taua ai le aofaiga o le tatou nonogatupe mai i le 2011 i le 
2015. O se tali atu lea e fesoasoani atu i le fesili lea a lau Afioga lea e 
fesiligia ai le aofaiga o le nonogatupe lea mai le external debts, po o le sao 
lea? O lo o i ai foi ma le pasene i le GDB i tausaga ia. Faafetai. 
 
  FOFOGA FETALAI:  Tulai mai le sui usufono mamalu…... 
 
 



94 

18 IUNI 2015 
 

Tulafono Tau Faaofi o le Faatautauina o Tupe Faaopoopo (Nu.2) 
2014/2015 ma le Tulafono Tau Faaofi o le Faatatauina o Tupe 2015/2016 

– felafolafoaiga i luga o le faitauga faalua 
 
  Afioga TOEOLESULUSULU CEDRIC POSE SALESA SCHUSTER:  
Faafetai lau Afioga i le Fofoga Fetalai mo le avanoa. Ua maua foi  le tali i le 
isi vaega o le fesili i le Afioga i le Taitaifono. Ae o le faanaunautaiga po o a 
ia commitments o lea o le a i ai lo tatou Malo mo le isi 10 tausaga i tupe 
faaalu, e ao ona totogiina atu mo a tatou aitalafu. Ae le gata foi i lea pe o i ai 
se faataotoga o aitalafu i vaega eseese. E le gata o le ADB o le World Bank o 
Saina ma isi Faalapotopotoga foi o lo o faapea ona alolofa mai ma tuuina mai 
seleni e mafai ona faatinoina ai atinae a lo tatou atunuu.  
  E pei ona avatu se faafesili i lau Afioga i le Fofoga Fetalai, e taua i lou lea 
sui usufono ona e tatou te mafai ona forecast ai ma silasila i ai le Maota i le 
siisiiga, pe sii i se $3miliona? Pe sii i se $20miliona le tausaga fou pe pau mai 
i lalo? O le taua, o le tele foi lea o le seleni e mafai ona faatinoina ai galuega 
a le tatou atunuu po o le itiiti foi lea o tupe e mafai ona faatinoina ai a tatou 
galuega.  
  Lau Afioga i le Fofoga Fetalai o lea foi ou te vaai atu i le Lipoti a le Komiti, 
e i ai si faafesili ona e i ai le vaega o lo o sau i totonu o le Tala o le Tupe 
faasamoa lea e ia te au e 45miliona e faaaluina i le tausaga ua tuanai ma 
fuafuaina mo le tausaga fou e faaaluina i le Komisi e pulea  tagata ……e hire 
ina tagata o le Board of Directors, ia atonu e faasao pe sese lea fuafuaga, ao 
lou talitonuga ua matua tele tele le mea ua alu i lenei vaega pe  na o le toatolu 
ea tagata. A o lau tau matau atu foi e le o ni galuega e faia i aso uma, ae 
$5miliona lea ua fuafuaina sa tuuina atu e le tatou Malo i le tausaga ua tuanai, 
o lea foi ua fuafua e ave i ai. Tailo i ai ao lou lea iloa e… 
 
  Tofa Lealailepule Rimoni Aiafi:  Lau Afioga i le Fofoga Fetalai… 
 
  FOFOGA FETALAI:  Malie le sui usufono sei tulai mai le sui o le Komiti 
o Tupe. 
 
  Tofa Lealailepule Rimoni Aiafi:  Ou te le fia faalavelave i le lauga 
matagofie a le sui usufono, atonu e tasi lea vaega o lo o sese le faamauina i 
lalo, ua uma ona matau e le Komiti ma laga lea vaega. O le tupe lea le 
$5miliona lea sa faaagaga mo taaloga o le Commonwealth ae ua sese ona tuu 
i lalo o le vaega lea. O lea lava e i ai le $5miliona ae e le o le $5miliona lea e 
faasino mo le Komiti lea e pei ona saunoa i ai le sui mamalu. Na o le $60,000 
lea e ave i lalo o le Komiti lea mo  ana galuega faatino ao le $5miliona e alu 
agai i le faatinoina o taaloga ia o le Commonwealth. 
 
  FOFOGA FETALAI:  Tulai mai le Taitaifono o le Komiti….. 

   Susuga Hon Papaliitele Niko Lee Hang:  Faafetai i lau Afioga. O lea ua 
tali se sui o le matou Komiti. O le faasaoga lea o lea na ou talanoa atu ai i se 
taimi ua fano, i mea ia e sese ona faaliliu i le gagana Peretania i le gagana 
Samoa. Ona o le la e faitau e le sui mamalu le faa-Samoa ao le faa-Peretania 
lena e sao. Ao se taimi aumai le supplementary e faasao mai mea ia, ona 
faamanino lea o tulaga ia. Ma le faaaloalo lava. 
 
  Susuga Hon Tuilaepa Fatialofa Auelua Lupesoliai Aiono Neioti Sailele 
Malielegaoi:   Lau Afioga i le Fofoga Fetalai….. 
 
  FOFOGA FETALAI:  Tulai mai lau Afioga i le Palemia. 
 
  Susuga Hon Tuilaepa Fatialofa Auelua Lupesoliai Aiono Neioti Sailele 
Malielegaoi:   Lau Afioga i le Fofoga Fetalai, o le sui usufono o saunoa nei e 
nanunanu tele, e sea sea faasamoa, o lona uiga sa faitau lava i le gagana 
Peretania, ao le la na te iloa lelei lava e sese lana mea la e aumai ae aumai 
lava. O le mea sili o la foi e toe nofo i tafatafa o le sui o le Komiti, sa tatau 
lava ona oulua talanoa ma faasao ane. Ao le aumai lava o le mea leaga i luma, 
ua e vaai la ua atili ai ona iloa e tagata lou vaivai tele. 
 
  FOFOGA FETALAI:  Tulai mai le sui mamalu… 
 
  Afioga TOEOLESULUSULU CEDRIC POSE SALESA SCHUSTER:  
Faamalie atu i le Afioga i le Taitaifono aemaise le Afioga i le Palemia, e na o 
le faa-Samoa lava lea na tufa mai ia matou i le aso na tufa ai le Tala o le 
Tupe, o lenei lava e lei vaai i se faa Peretania. Afai la ua maua se kopi faa 
Peretania a le Komiti o Tupe, faafetai. Afai na mafai ona maua se kopi faa 
Peretania a matou atonu….. 
 
  Susuga Hon Tuilaepa Fatialofa Auelua Lupesoliai Aiono Neioti Sailele 
Malielegaoi:   Lau Afioga i le Fofoga Fetalai, ou te le iloa pe o le a le mea ua 
le maua ai sau kopi faa Peretania ae leai lava se isi e taofia. O le mea o le sui 
usufono e le moe, le sui usufono magafagafa, e alu lava e sue lana kopi e 
maua. A alu lava e sue e maua e maua, e pei foi o le suega o lau ava, a e alu 
lava e sue lau ava e te manao lava ia maua, e maua lava. Ae ala ona e faapea, 
o le a tauau ina le maua ai se mea sese e te lauga ai i lenei taeao. 
 
  Susuga Hon Papaliitele Niko Lee Hang:  Lau Afioga i le Fofoga 
Fetalai…. 
 
  FOFOGA FETALAI:  Tulai mai lau Afioga i le Taitaifono. 

  Susuga Hon Papaliitele Niko Lee Hang:  Faafetai i lau Afioga mo le 
avanoa. Ma le faaaloalo lava e fia fesoasoani atu i le sui mamalu. O le taimi 
lea na aumai ai le Lipoti lea Faa Peretania ma le faasamoa, o la ua available 
le Lipoti. Ae pau lava o le sui e le i manao e suesue po o fea e maua ai se 
kopi Faa Peretania. Ma lou faaaloalo lava. 
 
  Tofa Aveau Tuala Lepale Niko Palamo:  Lau Afioga i le Fofoga Fetalai, o 
le mea e fia faasao. O le mea lea na ou laga i le taeao, ua matua fiu lava e sue 
se Lipoti faapapalagi, o lea e molimau le aufaigaluega a le Palemene, ua soo 
tagata o le Palemene ona fesiligia se kopi faapapalagi, e oo mai foi i le taeao 
nei na fesiligia foi, ae leai lava se kopi papalagi. 
 
  FOFOGA FETALAI:  Tulai mai le Afioga i le Palemia. 
 
  Susuga Hon Tuilaepa Fatialofa Auelua Lupesoliai Aiono Neioti Sailele 
Malielegaoi:  Lau Afioga i le Fofoga Fetalai, na o le tolu lava minute e te 
savali atu ai i le Ofisa o Tupe e maua ai, a o oe foi ou te vaai e te koleni atu 
lava i uta i Tafaigata. Afai la e te koleni atu lava i i i Tafaigata, se i vaai i si 
tamai mea e te savali i ai ae o lena e te le mafaia ona e savali?  
 
  FOFOGA FETALAI:  Toeolesulusulu, faaiu maia le saunoaga toe lima ou 
minute. 
 
  Afioga TOEOLESULUSULU CEDRIC POSE SALESA SCHUSTER:  
Lau Afioga i le Fofoga Fetalai, e faamalie atu. Afai la o lea ua ave le 
$5miliona lea mo le Commonwealth Youth, o i ai la se vaega o faasau ai le 
tupe lea e ave mo le Komisi lea? O le tuualalo pei ona silasila i ai le Komiti i 
le tupe lea ae o lea e maitau atu e $60,000 e ave mo tagata e toatolu i se part 
time basis, o le tuualalo pe talafeagai lenei vaega i le part time basis ae 
$20,000 a le tagata. E taua le galuega faatino mo i latou, a o le tuualalo lea 
lau Afioga i le Fofoga Fetalai.  
  O le isi vaega lau Afioga i le Fofoga Fetalai, e maitauina se tasi o saunoaga i 
le tausaga ua tuanai a le Afioga i le Palemia po o le Minisita o Tupe ma ua 
toe taua foi i lenei tausaga mo le toe siitia lea i luga o totogi o le tele o 
Matagaluega, le re-basing, o le tele o Matagalauega ua maitauina foi i totonu 
o le tatou atunuu le tele o siitaga o totogi foi o auaunaga a le tatou Malo, a o 
lea e vaai atu ua pau i lalo le tupe maua. Pe aisea ua pau ai i lalo le tatou tupe 
maua, a o le tele o nisi o Matagaluega ua tai 40% i le 100% ua sii ai tau o le 
faatinoga o latou auaunaga, ae pe aisea ua le ausia ai ma siitia le tatou Tala o 
le Tupe ona ua tele le siitaga e mafai ona maua mai i nei Matagaluega. 

  Lau Afioga i le Fofoga Fetalai, ona faauma ai lea o se manatu, e avatu le 
faafetai tele i lau Afioga i le Fofoga Fetalai mo le avanoa. E avatu le faafetai 
tele i le Matagaluega na tapenaina lenei Tala o le Tupe, o le agaga lava foi o 
se tuualalo o le fia malamalama ma ni motugaafa foi aua se lumanai manuia o 
Samoa. Na pau lea o nai vaega e fia fesoasoani atu ai aua atinae o si ou 
itumalo. Faafetai lava i le tele o afioaga ma itumalo ua maua ni auala galue i 
lenei Paeaiga, a o lenei lava itumalo, o lo o tui pea le mulipapaga. E tuu atu 
lava i tafatafa o le Afioga i le Minisita, o nai auala lava aemaise lava 
Satuimalufilufi, e oo mai lava i le taimi lenei o lo o auala pefu, e le gata mo le 
faaaogaina e le Aoga Tulagalua, a o lo o faapea foi ona faaaogaina tele e le 
Matagaluega o Leoleo ma Falepuipui, aemaise o le suavai mo latou atinae o 
lo o i le itu i uta. 
  E avatu ai le talosaga ina ia silasila i ai. E maitauina foi nisi o fesoasoani 
tele e maua mai faale-siosiomaga, e talosagaina foi e lenei itumalo se auala e 
mafai ona faaleleia ai taligalu i nisi o afioaga e amata atu i Fasitootai, ona ua 
maitauina le siitia o le tai, o Vailuutai, faapea foi Faleatiu ma Satapuala.  
  Faafetai o lea ua maea le galuega faatino i Satuimalufilufi, a o le tuualalo, 
ina ia mafai ona silasila i ai, afai foi e manaomia le faaoo atu o se tusi, e 
augofie lava le auauna faapea le itumalo matou te savalia lo outou mamalu 
aua se atinae. 
  Ona pau lea o se lagona o lenei itumalo. Faafetai i lau Afioga i le Fofoga 
Fetalai. 
 
  FOFOGA FETALAI:  Malo faafetai saunoa i lau Afioga i le sui usufono 
mamalu mo Aana Alofi Nu.3. 
  Ia, tulai maia lau Afioga i le Sui Fofoga Fetalai. 
 
  Tofa AGAFILI PATISELA ETEUATI TOLOVAA (Palauli Sisifo):  
Avea ia lenei itula e avatu ai le faafetai tele i lau Afioga i le Fofoga Fetalai e 
tusa ai ma le avanoa ua tuuina mai i le sui usufono mo Palauli Sisifo e 
momoli atu ai se manatu e tusa ai ma le Tala Faatatau o le Tupe 2015/2016.  
  E muamua ona ou faatalofa aloaia atu i lau Afioga i le Nofoa, lau Afioga i le 
Fofoga Fetalai, malo mo le faafoefoeina o le tatou Fonotaga. E faatalofa atu 
foi i lau Afioga i le Palemia, faapea le Sui Palemia ma le mamalu i le nofo a 
Minisita o le Kapeneta.  
  E faatalofa aloaia atu foi i lau Afioga i le Taitai o le Itu Agai faapea le Sui 
Taitai ma sui usufono mamalu uma o le Palemene ua tatou aofia i lenei taeao. 
  E faatalofa atu foi i lau Afioga i le Failautusi ma le Sui Failautusi o le Fono 
faapea le aufaigaluega faapea Ofisa Sili o Pulega ma Pule Sili o Matagaluega 
ma Faalapotopotoga ua tatou mafuta faatasi.  

  E avea foi lenei avanoa taua ou te faatalofa atu ai i le tapuaiga mamalu a 
Lana Afioga Mamalu O Le Ao o le Malo ma Lana Masiofo, le paia ia Samoa 
i ona tupu ma ona tamalii, seia oo lava i se aupito itiiti. E momoli atu foi le 
faafetai tele i auauna a le Atua i le tapuaiga a lea Ekalesia ma lea Ekalesia o 
lo o faanonomanu aua le asuina o le ipuvai o le soifua aua se soifua 
lagimanuia ia Samoa ma ona tagata. 
  E le mafai ona faagalo ia te au lou itumalo o Palauli Sisifo. E faatalofa atu i 
le tapuaiga a le Aiga Salevalasi i faigata ma faiga i lau tautalaga Faiumu 
faapea upu ia te Oe Salemuliaga. Le paia i Aiga faapea Tuato ma Tuitolovaa 
ma upu ia te Oe Salemuliaga. Le paia i Tapaau ma le nofo a ituaiga ia 
Gagaemalae. O paia ia ma sa ia o le tatou itumalo ou te le toe tau 
faamatalaina atu. Faafetai tapuai a o alofaiva le sui usufono mo Palauli Sisifo 
e tauave le suafa o le itumalo i lenei lima tausaga o le a tuanai atu. E pei lava 
o upu masani, so o se faiva e sii ae tapuaia, o faiva manuia na. Ou te talitonu 
foi, ua manuia le usugafono a Palauli i Sisifo ona o le tapuaiga a lo tatou 
itumalo. Faafetai faafetai tele. Faafetai i lau Afioga i le Taitaifono o le 
Ekalesia Faapotopotoga Kerisiano i Samoa, faafetai i lau Susuga i le Sea o le 
Sinoti a Salafai i Sisifo ma le nofo a Faafeagaiga e fia i totonu o le tatou 
itumalo. Ua malo fai tatalo, ua malo tapuai, ua malo le po o le fala ma feula 
le mulila, a o alo atu i Fonotaga faa-Palemene e pei ona outou tusiaao ai.  
  Lau Afioga i le Fofoga Fetalai, o le sini o lau lauga faataupou i le Tala o le 
Tupe 2011, “Tepa i tua ma le loto faafetai, laa i luma ma le loto faatuatua.” O 
le sini foi lena o lau lauga mulimuli o le Tala o le Tupe i lenei Paeaiga, ou te 
toe aumaia e faamanatu ai ia te au galuega sa faatino i lenei lima tausaga. 
Tepa i tua ma le loto faafetai, vaai i luma ma le loto faatuatua. 
  Lau Afioga i le Fofoga Fetalai, sa ou faitau ma le totoa i taualumaga o le 
Tala o le Tupe i le 2011, e le gata i lau lauga faataupou, ae faapea foi 
taualumaga uma lava o le fonotaga atoa. Sa i ai se manatu sa ou faatuina atu i 
lena vaitau, e uiga i le mataupu lea o le nonogatupe. Sa ou talosagaina le 
Palemia ma le Malo, nono tupe manu o maua le avanoa e nono ai tupe i se 
tului maualalo, aua sa silafia uma lava e le Malo ma lenei Palemene ua lalata 
mai taimi e sui ai le tulaga e i ai Samoa. O lea sa ou talosagaina ai ae o le 
toatele ia o sui usufono na faitio ai, fai mai o le a nono nono, lea sa ou toe fai 
atu ai lava, afai e le manao ai isi sui usufono, nono la tupe e fai ai atinae o lou 
itumalo. O lea la ua tatou oo mai i lenei vaitau, ua le toe po se lilo i le 
faafofogaaga a le tatou atunuu ma le Palemene, ua sui le tulaga o le 
tamaoaiga lea ua i ai Samoa. O lea la ua sau ai le Tala o le Tupe i lenei 
tausaga, o lea ua sui lava le peleue faatatau i le ie, aua sa ese lau maitau i le 
Tala o le Tupe, ese foi le iuleo sa ou faalogo i ai i le Tala o le Tupe mulimuli 
o le Paeaiga lenei. O le iuleo lava sa ou faalogo i ai ma o lea foi sa ou 
mafaufau i ai, e le mafai ona le i ai se siitaga o totogi o le aufaigaluega, leaga 
o le Tala o le Tupe mulimuli lenei.  

  Faafetai i lau Afioga i le Minisita o Tupe, ua e le faamalieina le loto i le mea 
e le mafai ona oo i ai le faasoa, ae ua fua le Tala o le Tupe i le mea e gafatia e 
le Malo. Aua pei o le miti lea o lea e i ai le aufaigaluega uma, e le mafai ona 
le i ai se faamanuiaga aua o lea o le a oo i le palota. Faafetai ua e le silasila i 
lea itu, ae ua e silasila mo le manuia lautele o Samoa. 
  A ou toe tepa la i tua ma ou tilotilo i galuega o lenei tausaga, falemai, 
faafetai. Na ou tulai mai i le nofoa mo Palauli Sisifo, e le i i ai se falemai i 
Motootua ua maea lelei, a o lea ua tulai mai. O si o matou motu i Salafai, ua 
uma le falemai i Sataua, amataina le falemai i Tuasivi, lelei le auaunaga 
faasoloatoa i Salafai i falemai. Ua le toe aunoa o matou falemai ma le 
asiasiaga a le fomai, ua lelei foi le tulaga ua i ai falemai ma le auaunaga faa-
fomai. A ou tilotilo foi i auala, o auala galue ma aualatetele, ua tele auala fou 
ua fai i lenei vaitau. Po o le a lava le utiuti o le faasoa a le Malo, a o lea lava e 
faagasolo. Ua faafofoga foi Samoa i le finagalo o le Malo, ia lavapapale mai e 
oo atu lava le faasoa. O lea lava e faasolo mai. A ou toe tepa foi i tua i aoga, 
ia, faafetai tele i lau Afioga i le Minisita ma le Pulega, o le tele ia o mea fou, 
mea fou lelei mo le atinaeina o outou alo ma a tatou fanau. O lea ua oo atu ia 
matou i Savaii lau faasoa i aoga ua lautogia mo le aoaoina o le numera ma 
kolisi ua lautogia mo le aoaoina o le faa-Saienitisi. Faafetai mo lou finagalo 
malamalama i le tulaga o faiaoga. 
  E i ai nisi o mataupu lau Afioga e ese ai lou finagalo ese foi lou manatu, o lo 
o silafia e le Palemene lenei. O a eseesega ia? Ou  te le toe lagaina, ua malie 
lou loto i le galuega a lau Afioga ma le aufaigaluega mo lenei lima tausaga. 
Ua malie lou loto i lou finagalo e siitia le tulaga o faiaoga mai le Diploma i le 
faailoga. Faafetai tele i lou manatu i faiaoga, aua e moni lelei lou finagalo. Po 
o le a le umi e faigaluega ai le faigaluega i le Diploma, na te le ausia lava le 
totogi amata o le faiaoga i le Tikeri. E sao lelei oe, e sao lelei lau Afioga. 
Faamalo le tofamamao i lau Afioga faapea le Pulega. 
  Faafetai i lau Afioga i le Minisita mo Faatoaga, ua ou vaavaai atu i le Tala o 
le Tupe, e i ai isi ituaiga talo e tolu lea e sau ai i le Lipoti a le Komiti. 
Faafetai i le Matagaluega, aua o le ivitu lea o le tamaoaiga o Samoa. 
 Ua ou faalogo foi i Savaii i le vaiaso na tea nei, e ono pusatalo sa 
faamoemoe e ave i Savaii i le vaiaso lenei, e ono pusatalo, containers. I lau 
maitau mai i le amataga, o la e faasolosolo i luga. Lona uiga pe uma lenei 
masina ma le masina fou ua oo i le 10 pusatalo. Faafetai lava i lau Afioga i 
lou silasila mamao i lea tulaga. 
  E momoli atu lau faafetai tele i lau Afioga i le Minisita mo le Siosiomaga, e 
le faigofie lau faasoa, aua e tagi uma lava nuu tumatafaga i ni taligalu. Ae 
faafetai i lau faasoa ua e le silasila pito tasi ae ua e silasila mo le manuia 
lautele o le tatou Malo. O lau tepa lea i tua ma le loto faafetai i le tele o 
galuega ua faatino i lenei lima tausaga o le a maea atu. 

  Lau Afioga i le Minisita o le Atinae, sa ou i Salelologa i le Aso Gafua o le 
vaiaso lenei, sa inu ai lau ti i le maketi. Sa ou vaai ua tele lava se vaega o le 
maketi ua tapuni i luga, na o se vaega laitiiti lava lea ua faaavanoa mo nai 
faleaiga laiti. Pe silasila pe leai lava se isi atinae e mafai ona fai i luga i ina i 
lenei fale tele ma maimau. E tele fonotaga e faia i Savaii, pe le mafai foi ona 
liliu e fai ma Convention Centre ae faa-ea malulu ma fai faalelei aua o le fale 
e tu i Salelologa, ae manaia le…. 
 
  FOFOGA FETALAI:  Malie lau Afioga i le Sui Fofoga Fetalai se i tuu atu 
le avanoa i le Afioga i le Minisita mo Galuega Tau Alamanuia ma Atinae a le 
Malo. 
 
  Afioga Hon Lautafi Fio Selafi Purcell (Minisita mo Galuega Tau 
Alamanuia ma Atinae a le Malo):  Lau Afioga i le Fofoga Fetalai, faafetai 
mo le avanoa. E leai lava se manatu e faauilavea i le saunoaga matagofie a le 
sui usufono mamalu mai Salafai. Ae ua ou tulai atu ona o lea ua paia le vaega 
lea i le saunoaga a le sui usufono mamalu. O le vaega lea i le maketi i 
Salelologa, o lo o i lalo o lau Matagaluega o le SLC. Ma e atonu e ese le 
fetaui o manatu o latou mai Salafai, o le manatu i mea lelei. O le mea tonu 
lava lea sa ou mafaufau i ai, lea ua saunoa mai ai le sui usufono lenei.  
  O lea ua faagasolo nei fuafuaga a le Matagaluega, o lea ua amata, ou te 
lagona po o le masina fou ua amata loa ona faagaoioi le galuega, e faafou 
atoa lava luga o le maketi, e i ai la le agaga lea, e fai se Conference Centre ma 
fai se ofisa e faaaoga e Ofisa o le Malo la e o lo o i Salafai o lo o nofo lisi ma 
rent i fale o isi tagata, e taumafai e tuu atu uma i luga i ina e faaaoga ai le 
fogafale lea i luga o le maketi, ae ua faagasolo fuafuaga. O le faaaliga lea ma 
le faaaloalo i lau Afioga.  
 
  FOFOGA FETALAI:  Malo faafetai i lau Afioga i le Minisita mo Galuega 
Tau Alamanuia a le tatou Malo. 
  Tulai mai lau Afioga i le Sui Fofoga Fetalai e faaauau le saunoaga. 
 
  Tofa AGAFILI PATISELA ETEUATI TOLOVAA:  Faafetai mo le 
saunoaga malamalama a lau Afioga, ou te le masalosalo foi i le tofa 
tuutuumamao faapea foi le utaga i lau Afioga faapea foi le Pulega aua le 
faaaogaina o le fale fogafalelua i le maketi. 
  Ona ou oo mai lea i manaoga o si ou itumalo. O lea e ia te au le fuafuaga 
alualumamao a le Malo mo lou itumalo o Palauli Sisifo, Coastal 
Infrastructure Management Plan, Palauli Sisifo, lea ua ia te au. Faafetai tele 
lava mo le fuafuaga ua faataatia mai. 

  E i ai nisi faafitauli o lo o faaata mai i totonu o le Lipoti lea ua faataunuuina, 
ua maea se tasi o vaega o le taligalu i Siutu i le nuu lea o Salailua, ua maea 
foi ona faaleleia le suavai taumafa i Salailua, ae o lo o totoe pea taligalu i le 
nuu tele lea o Salailua faapea le nuu lea o Satuiatua i le pitonuu o 
Gagaemalae pei ona taatia atu i lau Afioga i lau faasoa. Ae a ou maitau i le 
taimi lenei i le malosi o le aia o le gataifale i nuu ia e lua, ou te talitonu e oo 
atu i le isi lima tausaga pe a le oso se afa ua oo mai i le aualatele ona o le 
malosi tele o le suiga o le tau i lenei vaitaimi. 
  O auala galue, o le a taatia atu i lau Afioga, ua uma ona ou oo faafia atu ia te 
oe. Faafetai tele i lou tali mai i nisi o auala o le matou itumalo. 
  Lau Afioga i le Minisita mo Vaa, na o se talosaga lava e tuu atu a matou nei 
mai Savaii, toeitiiti lava o le tele o vaiaso matou te feoai ai, e faapena foi le 
aufaipisinisi mai Savaii. O tatou uma lava na tatou malaga i vaalele, lea e i ai 
mea foi nei o air points. E le i oo i se taimi e fai ai ni sea points a matou nei e 
faaaoga soo ma tatou femalagaai? Aua o isi faipisinisi Savaii pe faatolu ona 
malaga i le vaiaso, Savaii i Mulifanua, Salelologa i Mulifanua. E le i oo i se 
taimi e talafeagai ai ona fai ni tatou sea points? A tele au sea points ua maua 
lau malaga fua e tasi? Na o se tuualalo ma se fautuaga a i matou nei e 
faaaogaina le auaunaga a lau Afioga i le Minisita mo le Kamupani Vaa, a o le 
auaunaga ia, faafetai tele lava. Aua e mafai foi ona faaaoga e outou ia i Upolu 
lea auaunaga, a tele lava lau fealuai, pe tasi le malaga ua selau au sea points, 
ae a luaselau au sea points ua maua lau malaga fua. Ia na o le faapena atu 
ae…. 
 
  FOFOGA FETALAI:  Se i tulai mai le sui usufono o le Komiti o Tupe.  
 
  Tofa Lealailepule Rimoni Aiafi:  Lau Afioga i le Fofoga Fetalai, se i vasai 
foi le lauga matagofie a le Afioga i le Sui Fofoga Fetalai. O lea ou te vaavaai 
atu i le Afioga i le Minisita, o lea e tau mafaufau lava i se aitia, se metotia aua 
foi le fanoga o le Afioga i le sui usufono mamalu. A o lea la o lau fautuaga 
lau Afioga, fai ni certificates foi ia, a tolu au malaga ona avatu lea o lau 
certificate faapipii i lou fale. Faafetai lava. 
 
  FOFOGA FETALAI:  Sa ou faapea e te tulai mai o se fautuaga lelei, ae 
matua faaletonu tele. 
  Tulai mai le Minisita mo le Kamupani Vaa. 
 
  Afioga Hon Manualesagalala Mati Tuigamala Enokati Posala:  Faafetai 
mo le avanoa. Ou te manatu o se fautuaga taua tele, ae pau lava o lea, ona o le 
Faalapotopotoga lea o lea e i lalo o le Malo, e eseese lava ma faiga foi nei 
faa-airlines, Kamupani nei ua mautupe, faatino i tupe e manaomia ia maua 
pea le polofiti e tatau ona maua. O le latou lena vaai, o le maua o latou 
polofiti.  

  O le vaai a le Malo, e laugatasia, e tutusa uma lava le aufaipisinisi, o tagata 
lautele, o i lea e vaai ia laugatasia uma, e le o vaai ia maua ni tupe se tele, a o 
le faatinoga o le auaunaga, o le mea aupito sili lea ona taua, ia silasila i le 
tatou motu i Salafai. E pei o le vaai lena i ai, e vaai lautele, e le o faatino 
galuega a le Malo ia faufaulalai ni a tatou tupe, ae ia vaai lautele ia tutusa 
uma tagata uma. Faafetai. 
 
  FOFOGA FETALAI:  Malo. Tulai mai lau Afioga i le Sui Fofoga Fetalai. 
 
  Tofa AGAFILI PATISELA ETEUATI TOLOVAA:  Lau Afioga i le 
Fofoga Fetalai, ua uma ona ou faafetai atu i le matagofie ma le lelei o le 
auaunaga, a o se manatu ua tupu mai ia te au, na o se tuualalo lava e avatu, a 
tau ane ai le finagalo o lau Afioga faapea le Pulega, faafetai, a le tau ai foi, 
faafetai. Ae na o se manatu lava na tuu atu ina ia iloilo i ai le tofa a le 
Matagaluega.  
  Lau Afioga i le Minisita mo Tagata Tafafao Maimoa Mai Fafo, faafetai lava 
o lea ua e tali mai i le auala lea e alu i le nuu lea o Taga. Faafetai i lou silasila 
i le atinae lea mo tagata tafafao maimoa mai fafo. Aua o le mea mautinoa 
lava, e sili atu le tele o tagata nei e o atu i Savaii i lo Upolu. O le mea 
mautinoa lava le mea lena. E leai lava se malaga ou te alu ai i Savaii pe ou te 
foi mai Savaii matou te le omai ai ma ni tagata tafafao maimoa mai fafo. E 
tele tagata tafafao maimoa mai fafo lea e feoai solo ia matou i Salafai, ae 
faafetai, ua tau alofia lava le mataaga lea ona o le faaletonu o le auala, ae 
faafetai i lau Afioga o lea ua e tali mai i lou finagalo malamalama e tusa ai foi 
ma le talosaga a lenei itumalo. 
  O le talosaga a le Afioga i le Minisita mo le Pulega o le Suavai, o le faitioga 
lava lea i le nuu lea o Gagaemalae ona o le suavai e faasualua. Ae pei lava 
ona ou tatalo atu i le isi vaitaimi, ae a pe a tape le punavai lea e i Sagone, aua 
o le punavai lena o lea e mai, ae o le punavai lea e i o i Fogatuli ma 
Fogasavaii ea po o Faiaai, o punavai magalo na, ae faaleagaina atoa ai lava 
meafaigaluega a le falemai ma faigata ai ona faaaoga e le lautele o le atunuu 
le suavai, ona o le matua mai leaga lava o le vai lea e i Sagone. A faapea e 
mafai ona faasoa mai punavai e lua ia e i luga i Sagone ia oo mai i lalo i 
Gagaemalae i Satuiatua, ou te talitonu lava o le a faamalieina finagalo o si ou 
itumalo. Sa ou talosaga atu muamua se i silasila ane i le punavai lea e i 
Sagone pe le mafai ona tape aua le toe faaaogaina ma le sualua ai o le vai… 
 
  FOFOGA FETALAI:  Tulai mai lau Afioga i le Minisita mo Galuega, 
Felauaiga ma Atinae Eseese. 
 
  Afioga Hon Manualesagalala Mati Tuigamala Enokati Posala:  Lau 
Afioga i le Fofoga Fetalai, leaga o lea ua taua Sagone, o la e ua maea ona fai 
le auala galue o Sagone ma le faamoemoe o le vaiaso fou e tatala ai.  

  O le tasi lea o fuafuaga, o lea o le a sifi i uta le bore hole lea e i Sagone, ina 
ia mafai ona talafeagai. E sao o le faasea foi lea sa aumai e fai si sualua o le 
suavai lea, a o le fuafuaga lena, leaga o lea ua faataatia polokalame a le 
Pulega o le Suavai, ua uma ona locate le mea e agai ai i uta le… O la e la ua 
faamoemoe le iloa po o le masina fou e amata ai lea faamoemoe, ia ogatasi 
ma le faaleleia o le auala galue lea e fesootai ai. Ma le agaga faaaloalo, atonu 
o le a foia ai lea faafitauli. 
 
  FOFOGA FETALAI:  Malo faafetai i lau Afioga i le Minisita mo Galuega, 
Felauaiga ma Atinae Eseese. 
 
  Tofa AGAFILI PATISELA ETEUATI TOLOVAA:  Faafetai tele i le 
saunoaga malamalama, o la e foi e faafofoga mai lou itumalo, e le o nofoai 
lau Afioga ma le Matagaluega. Na pau lava si ou popolega, ou te iloa e tasi 
lava le aquifer lea e alu atu i tai e tau i uta, e le eseese le aquifer i tai ma uta, 
ae talosia ia i galuega a le Matagaluega ina ia maua ai se suavai magalo mo 
lea itu o le matou itumalo. 
  Lau Afioga i le Palemia ma le mamalu o le Kapeneta, ua malo galulue i 
lenei lima tausaga, e tele lava faafitauli, e tele foi luitau. O lea ua uma ona 
saunoa malamalama lau Afioga i le tulaga o tatou faiga palota, tatou taoto ai 
faapea, e sau malamalama sau taeao, o le a silasila i ai le Malo. E tele foi 
faafitauli i le isi tulaga, ae faafetai tele mo galuega lelei ua faatinoina i lou 
itumalo. 
  Lau Afioga i le Minisita mo le Soifua Maloloina, e le mafai ona faagaloina 
ia te au lau Afioga. O la e ua taunuu atu au moega e ono, e moni lava e 20 
moega na oka, ae faafetai o la e ua taunuu atu le ono, ua lava le ono le la. A e 
silasila i ai, e le ofi ni moega se 20 i le falemai i Foalalo. Na pau lava le mea 
a na avatu ni moega fou se ono ma avatu na ni matou taavale tulei fou se lua, 
a o lea ua avatu tou taavale tuai e lua, o la e lava la ua matou faaaogaina, ma 
le faaaloalo. Ae ono matou moega pei ona saunoa mai ai lau Afioga, o la e ua 
i ai, faafetai tele. Faafetai mo le falemai i Foalalo, ua maea le fale e tua i ai 
autausimai, ua maea le fale aua tausisoifua tama, toe lava o le fale o 
tausisoifua tamaitai, o la e totoe, a o galuega uma lava i falemai, o lea foi ua 
sui le matou fomai lea ua alu atu, o lea ua alu atu le susuga i le fomai 
Filipaina, e leai lava se eseesega aua ua lelei le faa-Samoa a le alii, sa matou 
talanoa, o lea lava e faaauau le auaunaga. Faafetai tele. 
  Lau Afioga i le Minisita mo Faatoaga, faafetai lava mo le taumafai. E i ai 
lava le faafitauli lea e tupu i le matou lava itumalo po o le matou nuu, e leai 
se sooto o le koko ma le niu. A fai foi maumaga, e le o ni maumaga tetele, 
ona o le naunautaiga lava foi lea faa-Samoa, e lua tagatalo ae faatau ai le 
taavale fou. O lea lava la e taumafai atu ai ona o le upu lea faapea e mativa, o 
lea ua silafia e le Matagaluega pei foi ona saunoa nisi o Minisita, a le galulue 
lava, e mativa. 

  Ae pei o le finagalo lena ma le mafaufau lena o isi faifaatoaga e na o le lua 
lava tagatalo e faatau ae sau faatau ai le vaalele, ia ona motu ai lava lea o lena 
maumaga seiloga lava e fiaai faatoa toe toto le isi maumaga. Ae faafetai o lea 
ua oo atu le polokalame lea o le stimulus package na matou talanoa i le Aso 
Gafua ma asiasi itumalo mai Asau, o lea la ua oo atu ia….mo e na talosaga, o 
au na talosaga lau stimulus package lea ua taunuu atu i le Aso Gafua – ma e 
faaauau i le vaiaso lenei ona faatino le faasinoina o le vai koko ma le vai niu, 
e faapea foi le tulaga i le kofe, faafetai mo lea tulaga. O le faigata ia ona talia 
e tagata o lou lava nuu ma lou itumalo ia le polokalame lea, ona o le latou 
manatu e tuai tele ona maua mai ai se tupe. E le mamao le silasila, o lea lava 
e taumafai e faamalamalama i ai e le o le lua, tolu tausaga ae silasila i le fa 
ma le lima tausaga lea e i luma i le lumanai mo le kofe, koko faapea foi le 
niu. E i ai se faafitauli lea i le Cyclone Recovery, ua uma foi ona matou 
talanoa ma le Matagaluega, ia e moni lava le Matagaluega, e faatali lava i le 
taimi e oo mai ai le tupe, a oo mai foi le tupe ia ua toe faagasolo le isi vaega. 
Ou te talitonu toeitiiti lava oo atu ia matou le faasoa lea o le Cyclone 
Recovery. 
  Lau Afioga i le Fofoga Fetalai o le vaega mulimuli o lau lauga o le Lipoti a 
le Komiti. E momoli atu le faafetai tele i lau Afioga i le Taitaifono faapea le 
paia o le Komiti mo le toe iloiloina maea o le Tala o le Tupe e pei ona folasia 
i lumamea nei. Ua ou faitau i ai i le Tala o le Tupe ma la outou galuega, e le o 
se galuega faigofie, ae ua malo le galulue, faafetai mo le Lipoti ua tuuina mai 
mo le silafia e le Palemene i lenei taeao. 
  E i ai le Komiti Faapalemene o tulaga tau Aoaoga, ia faafetai tele i la outou 
asiasiga e pei ona oo atu i lo matou itumalo, faafetai foi mo le Lipoti pei ona 
oo mai ia te au, ia e moni lava outou ae o le a taumafai i ai, aua e le mafai ona 
faalagolago uma i le Matagaluega o Aoga e latou te faatinoina nisi o tulaga e 
mafai ona saili fesoasoani ai le komiti o aoga faapea le sui usufono. Ua ou 
faafesootaia nisi o faalapotopotoga mai fafo, ma ua faaali mai lo latou fiafia e 
latou te faatinoina le matou Science Laboratory, pei lava ona outou fautua 
mai ai e le o lelei atoatoa i le taimi lenei. 
  Lau Afioga i le Fofoga Fetalai, pau ia o se faamatalaga a Palauli Sisifo i 
lenei itula o le aso ma lenei Tala o le Tupe. Tatou talosia ia le faamoemoe o 
le itumalo i ana atinae fuafuaina mo toega o lenei Paeaiga. 
  Ia manuia le faafogafoga tapuai mai a lo tatou atunuu, Lana Afioga 
Mamalu, O Le Ao o le Malo ma le Masiofo, lau Afioga i le Sui o le Fono a 
Sui Tofia ma le Masiofo, faapea le loaloa o Samoa. Ia manuia foi le 
faafogafoga a si ou itumalo, o a foi ni faaletonu i le tauaveina o le nofoa o le 
itumalo i lenei lima tausaga o le a maea, ia malu ave i fale. O se tomai ma se 
poto ma se agavaa ua foai mai e le Atua. 
  Ia manuia lau Afioga i le Taitai o le Malo faapea le aiga Kapeneta, manuia 
foi lau Afioga i le Taitai o le Itu Agai ma le mamalu i le Palemene, manuia 
tele lau Afioga i le Fofoga Fetalai mo le faafoefoeina o le Fonousu a Samoa. 

  Manuia lau Afioga i le Failautusi ma le Sui Failautusi faapea foi le paia o le 
tatou Ofisa o le Fono, ua malo le galulue aua le tautuaina o le Palemene nei, 
manuia foi Faauluuluga o Matagaluega ua tatou mafuta faatasi. Ia manuia le 
faafogafoga a Samoa i lenei aso, ae ia ola le sui usufono mo Palauli Sisifo, 
faafetai. 
 
  FOFOGA FETALAI: Malo. Malo saunoa i lau Afioga i le Sui Fofoga 
Fetalai, ia o le sui lava lea aua le paia o le itumalo i Palauli Sisifo, ia malo i le 
sao taua i lenei aso ma le tatou Tala o le Tupe, malo saunoa, malo fetalai. 
  Ia o le a lafo i lea itu o le Maota, le sui usufono mo Siumu, ua ou vaai atu o 
lea ua e folifoli mai e te saunoa. O lea sa ou vaai atu ua oomi mai lau moli o 
lea e lulu mai se tasi o sui usufono mo Aana Alofi Nu. 1, Afioga Hon 
Leaupepe Toleafoa Apulu Faafisi o lea sa oomi mai lau moli. Ia tulai maia le 
sui usufono mamalu, o lea o le a lafo atu i lea itu ona tulai mai lea o le sui 
usufono mo Falealili. 
  Tulai mai le sui usufono mo Siumu. Ua e sauni po o….? Ia tulai mai. E pei 
lava ona ou taumafai atu i le fatia ua sola ma le taimi ua alu, e ava tele atu i a 
outou Afioga, ae silasila foi, o le tausaga mulimuli lenei o le tatou Paeaiga, e 
le matagofie foi le tauanau atu a le Fofoga Fetalai aemaise o le faafofoga mai 
a Samoa, o nai taimi nei tou te agai ai i le itumalo ma faafetai, ae ui o lea, o 
lea lava e avatu le avanoa ina ia lava tapena. Tulai mai se tasi o sui usufono 
mo Falealili, Tofa Tusa Misi Tupuola. 
 
  Tofa TUSA MISI TUPUOLA (Falealili):  Faafetai i lau Afioga i le Fofoga 
Fetalai mo le avanoa o lenei itumalo, o se taimi foi o muamua ia ona saunoa 
lea o lou uso a sui usufono o le itumalo o Falealili, le Afioga i le Minisita le 
fetalaiga ia Tuiloma, ae o le a ou amata ia lenei itumalo. 
  O paia lava o le Palemene nei ou te iloa ou te le toe oo i ai, o lea ua maea 
ona paepaeulufanua e mai lava i le taeao seia oo mai i lenei itula o le aso, o 
ou paia lava e le mafai ona aveesea e se isi, aua o paia e tumau e oo lava i le 
faavavau. Afio lau Afioga i le Fofoga Fetalai, le Afioga i le Taitai o le Malo 
ma le mamalu o le Kapeneta, susu lau Susuga i le Taitai o le Itu Agai ma lou 
soa-Taitai, afio i Afioga i Minisita Lagolago faapea le mamalu o Afioga i sui 
usufono o le Palemene o Samoa.  
  O paia lava ia o Samoa lea ua sasao nei le Fonousu a le atunuu, seia amata 
mai lava i Saua seia paia Analega, e tumau pea ou paia Samoa e oo lava i le 
faavavau. E leai foi se manatu ou te toe oooo lava i ai i ou paia ia aua o oe o 
le aomamala i le faasauga o ao ma le atufolasa. 
  Ae ou te faafetai tele i le tapuaiga Samoa, aemaise foi le usuia o le Palemene 
i lenei lima tausaga, malo i la outou tapuaiga, malo foi i la outou tatalo, ua 
manuia ai faiva o le Palemene e mai lava i le 2011 ia seia paia foi le tausaga 
faaiu lenei o lenei Paeaiga Lona XV. 

  Masalo a o le i oo lau Afioga i le Fofoga Fetalai i le Tala o le Tupe, ae ou te 
fia oo tasi lava i lou itumalo i le paia o Alaalagafa ma le nofo i tulafale, 
faapea le Tauanaeseese ia te oe Falealili, ua faamalo i la outou tapuaiga, 
faamalo i la outou fesoasoani mai ia maua ma le Afioga i le Minisita a o 
tauaveina le nofoa o le tatou itumalo e pei ona i ai nofoa e lua nei. 
  Ou te faatalofa atu foi i le tapuaiga i le paia o le Aufaigaluega, lau susuga i 
le Toeaina Faatonu lau Susuga Tunumoso Iosia aemaise foi o le faletua ia 
Susana faapea foi le susuga i le Failautusi o le tatou Pulega, le susuga Amosa 
Vaetoe ma le faletua, tainane foi le paia maualuga i le Aufaigaluega ma o 
outou faletua, aemaise foi le tele o fatafaitaulaga e fia i totonu o lo tatou 
itumalo, ua malo le tatalo, malo i la outou tapuaiga malu ua mafai ai ona 
taunuu mai i le Tala o le Tupe mulimuli o lenei Paeaiga e pei ona outou totofi 
i maua e ma te tauaveina nofoa o lo tatou itumalo. Peitai, ua le o toe po se lilo 
Falealili i la outou faafofoga, o lea ua vaeluaina nei lo tatou itumalo, o lea 
lava ua faalogologo foi i le tele o nisi o faamatalaga ma fetalaiga ma 
saunoaga, ia e moni lava. Aiga Sa-Fenunuivao ia ma alo o Fanene, a o lou 
talitonuga, o tatou lava o le aiga e tasi Falealili, o le tatou faalupega lava na 
tatou omai ai i le amataga, le paia i le Alaalagafa ma le la oulua nofo a 
Tulafale ma Tauagaeseese ia te oe Falealili, tatou sosolo ai pea, e ui lava ina 
ua vaevae faale-palota lo tatou itumalo, a o le talitonuga o lenei sui usufono, 
o taua lava o le aiga, e ta te fealofani, e ta te feoeoeai i so o se mea fai, e le 
gata i le itumalo a o le Atua ma Lona finagalo. E na o se tatalo Falealili e, e 
na o oe lava e te fai mea mafai, o oe lava e te silafia mea uma aua le tatou ola 
tautua e le gata i le Atua, ae faapena foi lo tatou Malo e pei ona tatou sapaia 
pea le Vaega Faaupufai o le HRPP e mai lava i le fia tausaga seia oo mai i le 
aso. 
  Ia lau Afioga i le Fofoga Fetalai, ona ou oo mai ai lea i le tatou Tala o le 
Tupe e le umi foi se tautalaga a lenei itumalo, ae ou te momoli le faafetai tele 
i le Minisita o Tupe ona o le tulaga foi i le faatinoina o lenei Tala o le Tupe 
ua fou i le vaai, ua fou foi i le faalogologo, e mafaufau mamafa ma mafaufau 
loloto i le uiga o lenei Tala o le Tupe, ma ua oo mai ai se manatu o lenei sui 
usufono, ua malo le toa, ua malo le alofa ia Samoa i lau Afioga i le Minisita o 
Tupe ia po o lau Afioga foi o le Taitai o le itu a le Malo po o le tatou Malo. 
Ona faaupu ai lea o se manatu o lenei sui usufono, o le autu o le tatou Tala o 
le Tupe, o le fua le manao i seleni ua maua, ona ou manatu lea i lou lea 
manatu faa-sui usufono i lenei itula o le aso, ua pei ua ou tau manatua ai se 
tasi o upu ua fai sina leva na ou faalogo ai, “ia mataala i o tatou manao,” o 
lona uiga o se manatu, ua ao nei ona tatou galulue faatasi, Samoa tatou 
galulue faatasi aua se manuia o le tatou atunuu, aua ia e tatou te toe tapa ni 
tupe mai fafo.  

  O le Tala o le Tupe lea na tea nei lau Afioga i le Fofoga Fetalai, sa ou tulai 
malosi e lagolago a tatou aitalafu mai fafo, o lea lava o lo o faamaumau, o le 
mafuaaga, ina ia maua pea tupe e mafai ai ona fai atinae a le atunuu, e le gata 
i atinae, ae faapea foi le faaoloaina o le aufaigaluega a le atunuu i so o se 
vaega.  
  Peitai la i lenei Tala o le Tupe, sa ou taua foi i lau lauga lau Afioga i le 
Fofoga Fetalai i le tausaga lea na tea nei, e tatau ona oo mai i le tatou Tala o 
le Tupe lenei ua atoa se tatou piliona o le tatou Budget, masalo o la e 
faamaumau ai lava. Ia na o sau tatalo sa fai i le Afioga i le Minisita, a o lea la 
ua oo mai i le aso, ua sui, ua sui ia le finagalo o le Afioga i le Minisita o Tupe 
ma o le Taitai foi o le tatou Malo, se i tatou o ia tatou te ositaulaga i i i le itu 
lea, a o le tatalo lava, ia tatou o e tatou te galulue faatasi, tatou galulue 
faamaoni ina ia maua se ai o lo tatou Malo mo a taeao, aemaise o le tatou 
auaunaga.  
  E pei lava ou te iloa lau Afioga i le Fofoga Fetalai ma le mamalu o le 
Palemene, e tolu lava ia manaoga e masani ai mo le tagata ola, tailo ne i te i 
ua sese pe i ai nisi manaoga, a o manaoga lava ia e tolu ou te faalogo pea i ai, 
o le manao opomoa, o lona uiga o le mea ua manao vave, fai loa, fai loa, ma 
le manao faasaulala, o le manao lea e tatau lava ona fai fuafua, aua le vave 
faia ae aua foi le tuua, ia ma le manao lona tolu, o le manao lea e tau o le 
manao faatāupe, o lona uiga, e tuutuu ai pea seia i ai se isi aso, se isi tausaga. 
O lona uiga pei e fua faapena manaoga ia e tolu o le tagata. Na o se manatu e 
avatu, ae faafetai tele i lau Afioga i le Minisita o Tupe ona o le saunoaga 
malamalama o le Tala o le Tupe, o lea lava ua manino i lou sui usufono 
aemaise foi le faafofoga mai a lou itumalo, o lea lava ua talatalanoa fiafia le 
itumalo i le Tala o le Tupe e pei ona tuuina mai, aemaise o le tatou taumafai 
ina ia tatou galulue, tatou mataala ina ia faaaoga lelei o tatou manaoga i le 
mea e ao ona fai e fua i le mea ua maua pei ona tatou i ai. 
  Lau Afioga i le Fofoga Fetalai, e le umi foi se lauga a lenei itumalo i le Tala 
o le Tupe ua manino, ae na o le agaga o le faafetai, e le tatau lava ona tuua e 
lenei itumalo. Faafetai tele i lau Afioga i le Palemia mo le tele foi o lou sao, 
aemaise foi o lea ua uma le Paeaiga o le lima tausaga e seasea lava ou oo atu i 
lau Afioga i se mea e mananao ai lou itumalo. E mafua ona ou le oo atu i lau 
Afioga, ona o lea e mafai lava e lau Kapeneta ona fesoasoani mai i lenei 
itumalo i le tele o mea e fai. Faafetai tele i lau Afioga i le Minisita mo 
Galuega, Felauaiga ma Atinae Eseese, malo faafetai tele i lou agalelei ia 
Falealili, e tele lava matou talosaga na tuuina atu, e ui lava ina matua le 
atoatoa lelei mai, ae ua vaavaai lava ma le agaga faafetai i lau faasoa. Malo le 
lototele, e le na o Falealili se itumalo, e tele itumalo o le atunuu, ae faafetai i 
lou lototele, faafetai mo lou fuafua aua le tele o nisi atinae mo lo matou 
itumalo. 

  E momoli atu le faafetai, faafetai foi i lau Afioga i le Minisita mo Aoga, 
malo faafetai ua maea foi si o matou faleaoga, aemaise foi o le matou malae 
taalo i lenei tausaga faa-Paeaiga o le Palemene, malo faafetai. Na o le tatalo 
lava i lau Afioga i le Minisita mo Aoga, se i alofa ane i nai isi matou aoga la 
e i Falealili, o lea ua oo mai i le taimi lenei o lo o manaomia lava le toe 
faaleleia, pei o le faleaoga i Satalo ma le faleaoga i Sapunaoa, lea ua ou 
tautala atu e fai ma sui o le Afioga i le Minisita, a o le agaga lea o lenei 
itumalo.  
  O le matou tatalo foi i lau lea vaai i Falealili, ua manaomia lava ni faiaoga 
alii i totonu o isi aoga aemaise lava le faatinoina o le auaunaga lea o le 
mataupu o le Gagana Samoa. E taua tele ia te au le mataupu lea lau Afioga i 
le Minisita ina ia aoaoina ai pea le fanau laiti, aua a silasila le Palemene ma le 
mamalu o le Matagaluega, o le tele o isi tamaiti ma le latou gagana lea e 
faaaoga, e te le malamalama ai i le Gagana Samoa, e ese lava lea ituaiga 
gagana. A o le mea lea ou te talitonu, a lava faiaoga i nuu i tua, aemaise i 
Falealili e aoaoina i le Gagana Samoa, e faapena ona faaleleia ai le latou 
Gagana Samoa.  
  Ona oo mai foi lea i le tulaga o le matou Kolisi lau Afioga, e tele lava mea e 
fia faaleleia o le matou Kolisi, aemaise foi le tulaga o i ai se malae taalo o le 
Kolisi lea i Poutasi Falealili, na o se talosaga po o le a se auala e mafai ona 
vave fai ai, ae ia manatua foi o le galuega lea sa faia i lalo o le maea o le 
Tsunami lena na ala ai ona toe see i uta le Kolisi, aemaise o le matou talosaga 
lena ua tuuina atu pe maua se feosasoani i lau Afioga ma le Matagaluega, ua 
manaomia lava se pasi o pasi fou la e i tai se i omai ai aoga aemaise lava 
Sapoe seia oo mai i le isi itu, ua fai si mamao tele o felauaiga, ae manumanu i 
le tulaga aafia o le fanau ona o le mamao tele o le auala e feoai ai. O le ala 
lena o le talosaga atu, o lea ua i ai le matou talosaga, ae fesoasoani mai lau 
Afioga ma le Matagaluega mo ia foi vaega pei ona taua. 
  O le tulaga lau Afioga i le Minisita mo le Siosiomaga, malo faafetai i lau 
Afioga i le Minisita, ou te iloa lava le tele o au galuega, e ui lava ina le i oo se 
matou galuega sa talosaga atu ai mo se taligalu o le matou nuu i Matautu 
Falealili ona sa matou aafia lava matou i le Tsunami, ae oo mai i le aso lau 
Afioga e le i faia lava. O le tatalo, ia alofagia, pe afai lava e oo atu i lea 
tausaga e le i faia lava ae tulai mai se isi sui usufono foi o lenei itumalo, se i 
alofa ane e tuu ane i lau lisi le taligalu o si nei nuu o Matautu ua faaleagaina 
le laueleele, ona o le maualuga o le suasami, ma le faaaloalo ua afaina ai ma 
le matou vaiinu o lo o faaaogaina pe a pepe paipa o le Malo. 
  Ona, e le tele nisi mataupu lau Afioga i le Fofoga Fetalai. O le tele o nisi 
Minisita, faamalo faafetai, o le a le oo atu i ai sau tautalaga i lenei itula o le 
aso, ae na o le agaga o le faafetai.  

  Faafetai tele i le Minisita mo le Soifua Maloloina, Minisita mo Faatoaga, o 
le Minisita mo Tina ma Tamaitai, Atinae o Nuu ma Afioaga ma Agafesootai. 
Malo le agalelei pea i le tulaga o le faatinoina o galuega faa-tina ma galuega 
faa-pulenuu, o lo o mafai ona maua pea auaunaga e ala i polokalame faa-
pulenuu ma tina, o lo o mafai ai pea ona atinae i latou i nuu i tua. O le mea 
lea lau Afioga, masalo na o le pau ia o nai mataupu, ae na o lau faafetai.  
  Faafetai tele i lenei aso i le paia maualuga o le aufaigaluega i Ofisa Sili o 
Pulega ma Pule Sili o Matagaluega ma Faalapotopotoga a le Malo, aemaise 
lava le tulaga o i ai le faatinoina o tatou feau ma galuega pei ona galulue ai, 
malo faafetai, ia maua pea lo outou soifua laulelei tou te tautua ma auauna ai 
mo si o tatou atunuu aua le faatinoina o le tatou Malo ma fuafuaga uma mo le 
agai i luma.  
  Ia manuia foi lau Afioga i le Failautusi o le Palemene ma lou soa, aemaise o 
vaega uma o le tatou Palemene ma outou ofisa, malo le galulue, faafetai mo 
mea uma. O le a foi se tou silasila mai i la tatou mafutaga ua le talafeagai foi i 
le tele o isi aso, e faamalulu atu. E talitonu lava o lenei aso, o le lauga faaiu 
lenei a lenei itumalo, ia manuia tele fuafuaga o totoe a le tatou Malo. Manuia 
foi le tatou Palemene. Ia manuia lau Afioga i le Fofoga Fetalai. Faafetai. 
 
  FOFOGA FETALAI:  Malo faafetai saunoa i lau Afioga Tusa, o le 
saunoaga momoli lava lea aua le itumalo o Falealili. Ia, tatou ave ia lea i uta, 
e manatu e le o le iuga lea o tuleiga ma saunoaga. O le Tala o le Tupe lenei, 
ae faafetai ua momoli le fanoga aua le faafetai ma manaoga foi o le itumalo. 
  Ia, o lo o lava pea le tatou taimi, masalo pe toalua pe toatolu e lava i le tatou 
taimi lea e totoe. Ua avanoa le Maota mo se saunoaga a se sui usufono 
mamalu. 
  Ia, o lea lava ua ou vaai atu ua faatutugata le tatou Maota i lenei vaega o le 
aso, ona manatu lea o le a tatou tolopo, o le a fai le tatou malologa. O le a ou 
avatua le avanoa lenei, ia outou manatua la o le Aso Gafua, o le a alu atu i 
luga i i le tofiga o sui usufono e saunoa. Ua ou avatua nei i le afa itula lea e 
totoe ma le aso atoa taeao e tapena mai ai lauga o le tatou Tala o le Tupe.  
  Ou te manatu ua tatou tini tauao i le taunuuga o le tatou galuega i lenei aso. 
E ava tele atu foi i lo outou paia ma lo outou mamalu, e faigata foi ona ou 
faia se tulaga e fai se uiga faatauanau. E lelei le fai lotomalie ma agai ai e 
lelei ai tuleiga ma saunoaga. Ae ona o le tatou aso muamua lenei, ia tatou 
faifaimalie. O le agaga ia sagatonu o la e foi e faafofoga tapuai mai le tatou 
atunuu, e tatau pea ona tatou tulitulimatagau le faamoemoe ina ia sagatonu, o 
le tatou Tala o le Tupe mulimuli lea o lenei Paeaiga, e ava tele atu ma avatu 
pea le avanoa i le tulaga talafeagai. 
  Ona ou manatu lea e momoli atu le faafetai ma le faamalo i lenei aso i sui 
usufono na tulei saunoa, faamalo le fetalai, faamalo malele, faamalo foi 
sausaunoa i tuleiga ma saunoaga sa afea, e le gata i le tatou Tala o le Tupe, a 
o le faamalo i le tatou Maota.  

  E le gata foi i lea, o lea ua lagona le faafetai i itumalo, tatou te manatu ma le 
agaga o le loto maualalo, o tatou faiva o lo o tapuaia e i latou na filifilia maia 
tatou tatou te omai e tautua le atunuu ma fai upufai o Malo. 
  Ona ou manatu lea, ave ia i uta lenei aso ma le taunuuga o le tatou 
Fonotaga. O le a tatou alo i le tatou faiga malologa ona tatou toe taliu mai lea 
i le Aso Gafua ina ia faatulaga ai tatou galuega, ae o le a avatu le avanoa e 
faafoefoe ai tatou galuega i le tulaga masani.  
  Ae tatou te le i tolopo, ou te tapa le sui usufono mo Falelata ma Samatau e 
tulai mai e fai se tatou tatalo faaiu ona tatou malolo ai lea. 
 
 
  Na tolopo Taualumaga a le Fono Aoao i le itula e 12:39 i le aoauli seia 
aulia le Aso Gafua, 22 Iuni 2015 i le itula e 9:00 i le taeao. 
 
 


